1

                                                 20.05.2018
          ------------------------------------------------------------------------------

                               სატელევიზიო მონიტორინგი 
	
                      კვირის, 20 მაისის მთავარი მოვლენები:
„ვაშინგტონი ხელისუფლებას სამართლებრივი ჩარჩოს შექმნისკენ მოუწოდებს“ („კურიერი“)	2
ანა დოლიძე ქუთაისის სააპელაციო სასამართლოს წინააღმდეგ	3
კომენტარები ნარკოპოლიტიკის განსაზღვრის ვადებთან დაკავშირებით	5
„კურიერ პ.ს.“: ნარკოტიკები ინტერნეტით ისევ სრულიად შეუფერხებლად იყიდება	5
გ. გაბუნია: ხელისუფლებამ ააწიოკა ღამის კლუბები	8
„იმედის კვირის“ სიუჟეტის მთავარი კითხვა - როდის გაიხსნება ღამის კლუბები?	13
ერთმანეთთან დაპირისპირებული სოციალური ჯგუფების შეხვედრა თბილისში	20
ინგა გრიგოლია მის მიმართ მუქარის ფაქტზე გამოჰკითხეს	21
„იმედი“ „ფრიდომ ჰაუსის“ მიერ შეცდომების ნაწილის აღიარებას გამოეხმაურა	22
„იმედის კვირა“ ქართველი ფაშისტების შესახებ	28
2008 აგვისტოში საპატრიარქომ დამალა მსოფლიო პატრიარქის მიერ გამოგზავნილი წერილი („კურიერი“)	32
გურჯაანის ბაზართან დაკავშირებული დაპირისპირება გრძელდება	36
საპროტესტო აქცია ხაიშში და „იმედის კვირის“ სიუჟეტი	38
ნიკა გვარამია „კვირის აქცენტებში“: კვირიკაშვილის ფონზე ჩემი ძაღლიც კი პოლიტიკურად გამბედავია	42



[bookmark: _Toc514650332]„ვაშინგტონი ხელისუფლებას სამართლებრივი ჩარჩოს შექმნისკენ მოუწოდებს“ („კურიერი“)

„კურიერის“ ინფორმაციით, „ვაშინგტონი საქართველოს ხელისუფლებას სასამართლოზე არასათანადო ზემოქმედების და არაფორმალური მმართველობის თავიდან ასაცილებლად, ასევე საზოგადოების ნდობის ამაღლებისთვის გამჭვირვალე სამართლებრივი ჩარჩოს მიღებისკენ მოუწოდებს. აშშ-ს მიერ გავრცელებულ განცხადებაში ნათქვამია, რომ ეს ჩარჩო  უნდა განსაზღვრავდეს  გადაწყვეტილების მიღების პროცესს შემდგომში მოსამართლეთა უვადოდ დანიშვნის საკითხზე. აშშ-ს საელჩო მოუწოდებს პარლამენტის სამუშაო ჯგუფს, შეიმუშავოს საერთაშორისო სტანდარტებზე დაფუძნებული მოსამართლეების გამჭვირვალე დისციპლინური პასუხსიმგებლობის სისტემა, რომელიც ხელს შეუწყობს საზოგადოების წინაშე ანგარიშვალდებულების გაუმჯობესებას და სასამართლო სისტემის ობიექტურობისადმი საზოგადოების ნდობის ამაღლებას“, - წერია განცხადებაში“.
განცხადებაში ნახსენებ თემებს გუშინ ირაკლი კობახიძის ხელმძღვანელობით სპეციალური ჯგუფი განიხილავდა. აშშ-ს გამოხმაურება შეაფასეს შეხვედრის მონაწილეებმაც.
ნაზი ჯანეზაშვილი: რამდენიმე ხნის წინ გამოქვეყნდა ანგარიში აშშ-ს სახელმწიფო დეპარტამენტის, სადაც საუბარია, რომ გარკვეული ძლიერი ჯგუფები არსებობენ სისტემაში, რომლებიც მართავენ სასამართლოს და ამ განცხადებაშიც საუბარია შიდა არაფორმალურ მმართველობაზე. ეს არის ყველაზე მთავარი გამოწვევა სასამართლო სისტემისთვის, ვინაიდან ჩვენ შეიძლება დავხვეწოთ დისციპლინური სასამართლო წარმოება, ნებისმიერი პროცედურები, რომელიც ეხება მენეჯმენტს და მმართველობას სისტემაში, მაგრამ თუკი კვლავ ძალაუფლება დარჩება იმ კლანის ხელში, რომელიც დღეს მართავს სისტემას, დამერწმუნეთ, რომ ბევრი რამ არ შეიცვლება.
ვანო ზარდიაშვილი: ანა დოლიძე რას ამბობს და რას აღიქვამს, ეს ჩემთვის ნაკლებად მნიშვნელოვანია. ჩემთვის მნიშვნელოვანია, რომ ეს პროცესი მიმდინარეობს უპრეცედენტოდ გამჭვირვალედ. საკითხი დგას ესე: როდესაც მოსამართლე არის გამოსაცდელ ვადაში და მას გაუვა სამწლიანი გამოსაცდელი ვადა, იგი ან უნდა დაინიშნოს ან არ უნდა დაინიშნოს. შესაბამისად, სხვა გზა არ არსებობს. აქედან გამომდინარე, დანიშვნები როგორ უნდა შეჩერდეს, მე ამის სამართლებრივი ფორმა არ ვიცი უბრალოდ. შესაბამისად, ქალბატონი ანას მსჯელობები როგორც ყოველთვის  არის ხოლმე საზღვრებს გარეთ.

„კურიერის“ ინფორმაციით, „იუსტიციის საბჭოს არამოსამართლე წევრი დღეს საქალაქო სასამართლოში დიმიტრი გვრიტიშვილს პატივისა და ღირსების შელახვისთვის უჩივლებს. საქმე ეხება ქუთაისის სააპელაციო სასამართლოს თავმჯდომარის მიერ სამი თვის წინ გაკეთებულ განცხადებას, რომლის მიხედვითაც ანა დოლიძე 2008 წელს რუსულ ორგანიზაციაში მუშაობდა და მათ საქართველოს ინტერესების საზიანო ინფორმაციას აწვდიდა.
ანა დოლიძე ამბობს, რომ ნებისმიერი ადამიანი, მითუმეტეს მოსამართლე უნდა დაისაჯოს, თუ ის ტყუილს იტყვის. მას აქვს არგუმენტები, რომლის წარდგენასაც საქალაქო სასამართლოში აპირებს. ამტკიცებს, რომ გვირიტიშვილმა თქვა ტყუილი, იმიტომ, რომ 2008 წლის აგვისტოში ანა დოლიძე იმყოფებოდა არა რუსეთში, არამედ აშშ-ში. ამ ორგანზიაციას ჰქვია „ინიციატივა სამართლიანობისთვის რუსეთში“. დოლიძის განმარტებით, ეს არა რუსული, არამედ ჰოლანდიური ძალიან ცნობილი და პატივსაცემი ორგანიზაციაა და აგვისტოს ომის დროს აგროვებდა ფაქტებს, რომლებიც არ იყო საქართველოს ინტერსების საზიანო.
ანა დოლიძე: ძალიან მნიშვნელოვანია, დადგინდეს ერთხელ და სამუდამოდ კულტურა, რომ საზოგადო მოღვაწემ, განსაკუთრებით ისეთი მნიშვნელობის სტატუსის მქონე პირმა, როგორიც მოსამართლეა, უნდა იცოდეს, რომ ტყუილს აქვს ფასი, ხანდახან რეპუტაციულად ძალიან ძვირი ფასი. მოსამართლე გვრიტიშვილმა მოიტყუა, როდესაც მან თქვა, რომ მე აგვისტოს ომის დროს ვიყავი რუსეთში. ეს არის მტკნარი სიცრუე. მე ვაპირებ, რომ მას ეს დავუდასტურო მტკიცებულებების მეშვეობით სასამართლოში და შესაბამისად მოვთხოვო ამ ტყუილის უარყოფა საზოგადოებრივი საშუალებებით.
დიმიტრი გვრიტიშვილი: სასამართლო ყველა შემთხვევაში, ვინც არ უნდა იყოს ამ საქმის მხარე, თუნდაც სხვა მოსამართლე ან  საბჭოს წევრი, ყველა შემთხვევაში მიიღებს ობიექტურ, კანონიერ გადაწყვეტილებას და სტატუსი მხარის მასზე არცერთ შემთხვევაში ზეგავლენას არ მოახდენს. პროცესზე საქმის განმხილველი მოსამართლისთვის, რომ არ გამოიწვიოს  ობიექტურად საზოგადოებაში ეჭვები ჩემი სტატუსიდან გამომდინარე, შესაძლებელია მივიღო გადაწყვეტილება, რომ  უშუალოდ არც მივიღო მონაწილეობა პროცესში და ეს წარმომადგენლის მეშვეობით განვახორციელო. არ ვიცი, ვერ გეტყვით. შექმნილი ვითარებიდან მივიღებ გადაწყვეტილებას.
-ისე იცოდით თუ ჩვენგან გაიგეთ?
-თქვენგან გავიგე.

მამუკა მდინარაძე: ჩვენ მალე უნდა მოვრჩეთ მთავარი პრინციპების განსაზღვრას და ამ სესიაზე უნდა დავამთავროთ მასზე მუშაობა და იმედის საფუძველს, რომ ჩვენ ამას მართლა დავამთავრებთ და მალე მოვრჩებით, მაძლევს ის, რომ ჩვენ საერთო პრინციპებზე ვართ შეთანხმებულები. ეს არის ერთის მხრივ ლიბერალური დამოკიდებულება და ჰუმანიზაცია მომხმარებლების მიმართ და გამკაცრება კანონმდებლობისა ნარკოტიკების რეალიზაციის ნაწილში.
ეკა ბესელია: ჩვენ ალბათ ამ ვადაში, რაც გვაქვს ბიუროს მიერ განსაზღვრული, უკვე უნდა მოვემზადოთ სხდომისთვის, რომ პოზიციები იყოს შეჯერებული. ჩვენ ყველაფრის გადაწყვეტას დღეს ერთბაშად  ალბათ ვერ შევძლებთ. იმიტომ, რომ რეფორმა არის ეტაპობრივი და უნდა დაიგეგმოს ეტაპობრივად სრულიად ახალ სტანდარტებზე გადასვლა. ამიტომ კარგად გვჭირდება გააზრება, რომელ ეტაპზე რისთვის ვიქნებით მზად. რა თქმა უნდა, პირველ ეტაპზე სასწრაფო ცვლილებები, რასაც უნდა შეეხოს საკონსტიტუციო სასამართლოდან გამომდინარე, ეს პროექტი მზად არის.

გადაცემის პირველივე სიუჟეტში ითქვა, რომ ჯერაც უცნობია „პ.ს.“-ის მიერ ორი კვირის წინ ჩატარებული ექსპერიმენტის შედეგები, როცა ჟურნალისტმა ინტერნეტით ნარკოტიკი შეიძინა. მისი თქმით, შსს ინფორმაციას არ ავრცელებს და უცნობია, რა ნარკოტიკი ფიგურირებს საქმეში. გარდა ამისა, დღემდე არც ჟურნალისტი და არც მისი ოპერატორი პოლიციას არ დაუკითხავს. 
„პ.ს.“: ინტერნეტ-მისამართი, რომლითაც ჩვენ ჩავატარეთ ექსპერიმენტული შესყიდვა, დაბლოკილია. საიტზე შესვლა როგორც პირდაპირი, ასევე დახურული ქსელის მეშვეობით შეუძლებელია. როგორ ჩანს, სამართალდამცველებმა საბოლოოდ ის დაბლოკეს და მომხმარებელს მასთან წვდომა შეუზღუდეს, რაც კარგი და მისასალმებელი ფაქტია და ალბათ ჯობდა, ეს ყველაფერი თვეების წინ გაკეთებულიყო. თუმცა დაბლოკილია მხოლოდ ერთი მისამართი. ჩვენ 15 წუთში ექვსი სხვა მისამართი ვიპოვეთ, სადაც ისევ იგივე შავ ბაზარზე ხვდები. ჩვენ ეს გადახდამდე და საბოლოო შედეგამდე აღარ მიგვიყვანია, თუმცა აბსოლუტურად იგივე ექაუნთით ხდება სისტემაში შესვლა, იგივე სახელწოდებით იგივე გამსაღებლები ყიდიან იგივე დასახელების პროდუქციას და სხვადასხვა დასახელების პროდუქციაა, ყველანაირი პრინციპში. ერთი, რაც თვალში მოგვხვდა და მაშინვე ვერ დავაფიქსირეთ, იმდენად თავდაჯერებულები არიან ეს ადამიანები, რომ სქემა არის გამართული და სამართლდამცველები ვერ მისწვდებიან, რომ ვაკანსიები აქვთ გამოცხადებული და ეუბნებიან, რომ „შეგასწავლით ამ საქმიანობას და ყველა რისკებს, რაც ახლავს“. ეს მიუთითებს იმაზე, რომ ძალიან თავდაჯერებულები არიან. ამ მომენტისთვის ვებ-გვერდზე ორი ასეთი განცხადება დევს. ორივე რეალიზატორი თბილისში კურიერს ეძებს.
კიბერუსაფრთხოებაზე მომუშავე სპეციალისტები თვლიან, რომ ასეთ კრიმინალურ საქმესთან გამკლავება ურთულესი იქნება, რადგან ნარკოგამსაღებლები მუდმივად ახალ-ახალ სქემებს იგონებენ, შავი ქსელის სიღრმეებში კი პოლიციელების შესაძლებლობები შეზღუდულია.
ანდრო გოცირიძე: კიბერ-სამყაროში იდენტიფიკაცია დამნაშავის რთულია, რადგან ყველა კიბერ-დამნაშვეს შეუძლია, თავისი უნიკალური მისამართები იმგვარად შეცვალოს, რომ უშუალოდ მასზე არ მიდიოდეს კვალი. წვდომის გამორთვა ყოველთვის არ ნიშნავს ინტერესის შეზღუდვას. წვდომა შეიძლება გამოვრთოთ ერთ საიტზე, მაგრამ დამნაშავეთა სამყარო აუცილებლად მეორე, მესამე საიტს და რამდენიმე სხვა საიტს წარმოქმნის. კრიმინალი ყოველთვის ერთი ნაბიჯით წინ არის სამართალდამცავ სისტემაზე, რადგან მას აქვს განზრახვა. შემდეგ სამართლდამცავ სისტემას და სპეცსამსახურს უწევს ამ ყველაფერზე მორგება.“
საიტი სავარაუდოდ რუსულ კრიმინალურ სამყაროსთანაა დაკავშირებული. თავად პლატფორმა რუსულენოვანია და გამოცხადებულ ვაკანსიებზე ერთადერთი მოთხოვნა ელემენტარული რუსულის ცოდნაა. ეს ყველაფერი სავარაუდოდ რუსულ კვალზე მიუთითებს, რუსეთი კი ერთადერთი ქვეყანაა, რომელიც კიბერუსაფრთხოების სფეროში არცერთ სახელმწიფოსთან არ თანამშრომლობს. 
ანდრო გოცირიძე: რუსეთი არ მიუერთდა ამ კონვენციას, მითუმეტეს არ ხელმძღვანელობენ ამ კონვენციით უკონტროლო ტერიტორიები და შესაბამისად, კრიმინალისთვის მარტივია იქაური მაიდენტიფიცირებელი მონაცემებით ან იქაური ზურგით თავისი ქმედებების განხორციელება.“
ნარკომოხმარების პრობლემაზე მომუშავე ორგანიზაციების ნაწილს მიაჩნია, რომ სამართლდამცველების მთავარი გამოწვევა დღეს სწორედ კიბერ-რეალიზაციაა, რასაც პოლიცია ეპიზოდურად და არაადექვატურად პასუხობს. „ახალი ვექტორის“ დამფუძნებელი ამტკიცებს, რომ ბოლო 3 წელია, ნარკომომხმარებლების უდიდესი ნაწილი აკრძალულ ნივთიერებებს სწორედ ინტერნეტით ყიდულობს.
კოკა ლაბარტყავა: დღეს საქართველოში ნარკოტიკების მომხმარებლების ძირითადი ნაწილი, დაახლოებით 70% სარგებლობს ამ გამართული სისტემით და ძალიან დამღუპველი შედეგები გვაქვს. ახალგაზრდავდება ასაკი მომხმარებლების. ეს პრობლემა ღრმავდება, მაგრამ მექანიზმები სახელმწიფოსი ამ პრობლემასთან ბრძოლის არის ფაქტიურად არაფრისმომცემი.
ზვიად კუპრავა: არ შეიძლება, როდესაც ნარკოტიკების ტრანზიტი ხდება საქართველოს მეშვეობით ერთი ქვეყნიდან მეორეში, ამაში არ იყვნენ ჩართულები ხელისუფლების ძალოვანი უწყების მაღალი თანამდებობის პირები. რომ არ არსებობდნენ დახუჭული თვალები, „ბასიანში“ ვერ მოხვდება ნარკოტიკი ფიზიკურად, თუ მსგავსი ფაქტი ყოფილა, ვერ მოხვდება სხვდასხვა წვრილმან ნარკორეალიზატორებთან.

გაბუნიამ სპეციალური სიუჟეტი დაუთმო იმას, რომ შაბათს პარლამენტთან „თეთრი ხმაურის“ აქცია აღარ გაიმართა. 
გაბუნია: როდესაც 17 მაისის წინასწარ დაანონსებული მიტინგი ორგანოზატორებმა საკუთარი ხელითვე გააუქმეს, მოხდა ზუსტად ის, რისი მოწმეც ჩვენ მანამდე, 13 მაისს გავხდით, როდესაც ახალგაზრდების აქცია თვითონ დაიშალა იმ მოტივით, რომ ნეონაცისტებთან ან დაპირისპირება არ მომხდარიყო ან ხელისუფლება იძულებული არ გამხდარიყო, ისინი დაეშალა. იმის ნაცვლად, რომ ხელისუფლება ზრუნავდეს დაჩაგრულებზე  და მათ მჩაგვრელებისგან იცავდეს, სრული აბსურდი გვაქვს სახეზე - საქართველოში დაჩაგრული ზრუნავს იმაზე, რომ მისივე მჩაგვრელი არ დაიჩაგროს. სამწუხაროდ, ისე გამოვიდა, რომ აქციის ორგანიზატორებმა ხელისუფლების თამაში ითამაშეს, იმიტომ, რომ მთავარი მჩაგვრელის როლში საბოლოოდ სწორედ ხელისუფლება გამოდის. ხელისუფლებამ ააწიოკა ღამის კლუბები. შემდეგ, რომც ჩავთვალოთ, რომ ხელისუფლება საერთოდ არ ჩარეულა კონტრაქციის მოწყობაში, ფაქტია, რომ შს მინისტრმა გამოიყენა ნეონაცისტების მუქარა და აგრესია და იმის ნაცვლად, რომ მოძალადეები დაეშალა, პირიქით, ფაშისტებით დააშინა პარლამენტის წინ შეკრებილები და მათი მშვიდობიანი აქცია დაშალა. ამის შემდეგ აღარავის გაჰკვირვებია, რომ შაბათისთვის დაანონსებული აქცია არათუ აღარ გაიმართა, საერთოდ აღარც კი გახსენებია არავის. ულტიმატუმის ვადა 19 მაისს ამოიწურა, მაგრამ პარლამენტის წინ აღარც თეთრი და აღარც რომელიმე სხვა ფერის ხმაური ისმის. ახალგაზრდების ვნებათაღელვა, რომელიც სახელმწიფოს მხრიდან ძალის დემონსტრირებსა და ცალკეულ შემთხვევებში მათი უფლებების შელახვას მოჰყვა, საგრძნობლად მინავლებულია, თუმცა არა ჩამქრალი. 
მიშა მშვილდაძე: ამ მომენტისთვის შეიძლება გახარია გრძნობდეს თავს გამარჯვებულად, მაგრამ ფაქტია, ძალიან ბევრი ადამიანი გაგვაბრაზა, რომლებიც სულ სხვადასხვა, გაფანტულ პოზიციებზე ვიყავით, ეხლა ერთად გაგვაბრაზა.“   
შს მინისტრმა მომიტინგეებთან ტაქტიკური ბრძოლა მაშინ მოიგო, როცა გაბრაზებულ ახალგაზრდებთან აქციაზე პირადად მივიდა და ბოდიში მოიხადა. სანაცვლოდ კი აქციის მონაწილეები ყველა იმ წინადადებაზე დაიყოლია, რომელიც სწორედ მის ინტერესებში შედიოდა. 
ზურა ჯაფარიძე: მოლაპარაკების შეთავაზება როცა მოხდა, მაშინ უკვე აქციის ორგანიზატორები დავარქვათ იმ ადამიანებს, ისინი უკვე დამარცხებულ პოზიციაში იყვნენ და ეს ძალიან ნათლად ჩანდა იქ და შესაბამისად, შეუძლებელია იმ მოლაპარაკებიდან რაიმე პოზიტიური გამოიტანონ მათ, რამე გამარჯვება გაიფორმონ. გასგებია, რომ ამ წუთში შსს მთლიანად აკონტროლებს ამ პროცესს და ამ ადამიანებმა დათმეს და შესაბამისად არც მაგ მიმართულებით, რომ ვიღაცეები დაისაჯნონ და არც მეორე მიმართულებით, რაც ეხება ნარკოპოლიტიკის ცვლილებას, მე არ ველოდები, რომ რამე პოზიტივი იქნება.“ 
მინისტრის ბოდიშს მხოლოდ ფორმალური დატვირთვა რომ ჰქონდა, გიორგი გახარიას მიერ პარლამენტში გაკეთებული განცხადებიდანაც გამოიკვეთა. 
გიორგი გახარია: ბოდიში მოვიხადეთ იმ დისკომფორტისთვის, რომელიც ჩვენს მოქალაქეებს, ახალგაზრდებს შევუქმენით იმით, რომ მოგვიწია მათი საღამოს გეგმების დაშლა და იმ კლუბიდან გამოყვანა. 
ზ. უდუმაშვილი: ყველას დაგვანახა, რომ ის ბოდიში მხოლოდ იმისთვის იყო იქ ნათქვამი, რომ იმ მომენტში მისთვის სასარგებლოდ შემოებრუნებინა ის ვითარება და ეს აქცია როგორმე დაეშალა. 
გიორგი გახარია:  ჯერ-ჯერობით ვერავინ ვერცერთი მაგალითი უფლებამოსილების გადამეტების ვერ წარმოადგინა.
ზურა ჯაფარიძე: ტყუილია ეგ, რომ არავის არ მიუმართავს. მე მივმართე. მე მაქვს შეტანილი საჩივარი შსს-ში, კონკრეტულად ჩემს გატაცებასთან დაკავშირებით და შემდეგ უკანონოდ თავისუფლების აღკვეთასთან დაკავშირებით. სინამდვილეში ეგ არის შსს-ს და მინისტრის მხრიდან მცდელობა, რომ მთელი ეს პროცესი გადაიტანოს სამართლებრივ რუტინაში. არაფერი განსაკუთრებული მიმართვები ამას არ სჭირდება. კონკრეტული ვიდეოჩანაწერები არსებობს, რადგან უამრავი ვიდეოკამერა იღებდა, სადაც ჩანს კონკრეტული გადაცდომები და ძალის გადამეტებები პოლიციის მხრიდან.“ 
მთავარი კითხვა - რატომ შეიჭრნენ კლუბში, თუ იქ ნარკორეალიზატორების განეიტრალებას არ აპირებდნენ, მაინც პასუხგაუცემელი დარჩა. შესაბამისად, ვარაუდი, რომ ასეთი ხმაური იმ მითქმა-მოთქმის გასაქარწყლებლად მოეწყო, რომელიც ბერა ივანიშვილსა და „ბასიანს“ უკავშირდებოდა, კვლავ აქტუალურია. 
ელენე ხოშტარია: გადაუდებელი აუცილებლობა იქ შესვლის აშკარად არ იყო თუ ნარკორეალიზატორები დააკავეს და ამ დროს მოხდა ძალიან სერიოზული ძალის დემონსტრირება, ეს შთაბეჭდილება ყველას დარჩა. ამიტომ, ეს კითხვები დარჩა, რომ ხომ არ იყო ეს ძალის დემონსტრირება აუცილებელი იმისთვის, რომ ეს გადაეფარათ, რომ „ჩვენ კავშირი არ გვაქვს „ბასიანთან“. 
ასევე უპასუხოდ არის დატოვებული კითხვა, თუ რატომ დუმდა ხელისუფლება მანამ, სანამ 13 მაისს რუსთაველის გამზირზე ვითარება მშვიდობიან დემონსტრანტებსა და მათთან დაპირისპირებულ ადამიანებს შორის კრიტიკულ ზღვარს არ მიუახლოვდა და ქვეყანა სამოქალაქო დაპირისპირების წინაშე არ აღმოჩნდა. 
ანა ნაცვლიშვილი: სახელმწიფომ საზოგადოებას უთხრა: ერთ მხარეს არის უფლებები და თავისუფლებები და მეორე მხარეს არის უსაფრთხოება. საკითხის ასე დაყენება  არის ფუნდამენტურად არასწორი და საშიში. არ არსებობს ადამიანის უსაფრთხოება მისი უფლებების და თავისუფლებების დაცულობის გარეშე. 
ზურა ჯაფარიძე: ისინი აქტიურ პროპაგანდას ეწეოდნენ ორი დღე-ღამის განმავლობაში, რომ დაეხატათ, თითქოს აქცია, რომელიც იყო რუსთაველზე, იყო პიდარასტების და ნარკობარიგების აქცია. კონკრეტულად ამ სიტყვებს იძახდნენ, რომ იქ დგანან ნარკობარიგები და პიდარასტები. გასაგებია, რომ ამ ქვეყანაში ნარკობარიგები, პიდარასტები და შემდეგ მოდის ბანკები, არის სამი ისეთი ზიზღის ჯგუფი, რომელზეც შეგიძლია ადამიანები აანთო, ანუ მათმა პროპაგანდამ იმუშავა შედეგიანად, ეფექტურად და გააბრაზა ძალიან ბევრი ხალხი. 
დათო ზურაბიშვილი: ხელისუფლება წავიდა იმ გზით, რომ თავის საყრდენად გაიხადა საზოგადოების ყველაზე ბნელი, ყველაზე აგრესიული, ყველაზე რეტროგრადული ნაწილი. ჩვენ ვნახეთ 2 დღე ფაშისტური ჯგუფების ნამდვილი შაბაში რუსთაველზე.  გუშინ მაგალითად რუსთაველზე დარბოდნენ მარტო ეგენი, აქცია მოეწყო სხვადასხვა წერტილებში და მოეწყო კანცელარიასთან. იმდენი მოახერხეს ერთმანეთთან სირბილით, რომ 30 კაცია მაინც დაკავებული.“ 
საბოლოო ჯამში ისე მოხდა, რომ საკუთარი უფლებების დასაცავად რუსთაველზე გამოსულ აქტივისტებს საპროტესტო აქციის შეწყვეტა და ყვითელი ავტობუსებით შინ წასვლა ისე მოუწიათ, რომ არც მათი მოთხოვნები  შესრულებულა და მთავრობის დანაპირებიც ნარკოპოლიტიკის ლიბერალიზაციის თაობაზე ჯერ-ჯერობით ბუნდოვანია. 
მიშა მშვილდაძე: ამ აქციაზე კონსოლიდირებული პასუხი ცალსახად ვერ გავეცით. შესაბამისად, წავედით დათმობაზე და მე ვერ ვხედავ ამაში ტრაგედიას. ჩავთვალოთ, რომ ეს იყო ტაქტიკური უკანდახევა, მაგრამ ეს ცხოვრება გრძელდება. ამ ერთი ამბით ხომ არ წყდება და არ მთავრდება. მილიონი ამბავი იქნება წინ და აღარ გამოვა ასე. ჩვენც გაცილებით მზად ვიქნებით მათი ტრიუკებისთვის და ჩვენის მხრივ ჩვენი ტრიუკებიც გვექნება მომზადებული, რომლებისთვისაც ისინი მზად არ იქნებიან.“ 
ბოლო დროის საპროტესტო აქციების ქრონოლოგია ცხადყოფს, რომ ქვეყანაში არა მხოლოდ საკანონმდებლო, არამედ მენტალური ხასიათის ცვლილებების აუცილებლობა დგას. შესაბამისად, ახლა მთავრობის  გადასაწყვეტია, გარდაუვალ ცვლილებებს თავად დააკანონებს თუ ამის გაკეთება ხალხს მოუწევს.“ 

„იმედის კვირა“: ბოდიშით დასრულებული ამბავი გრძელდება. გასულ კვირას შს მინისტრი პარლამენტის წინაშე წარდსგა. განიხილა 12 მაისის სპეცოპერაცია, ღონისძიება, როგორც თავად უწოდებს. მინისტრმა საპარლამენტო ტრიბუნიდან მადლობა გადაუხადა აქციის ორგანიზატორებს და ახალგაზრდებს, ვისთან ერთადაც შეძლო რადიკალიზაციის მაღალი დონის მოხსნა, დეტალურად ისაუბრა კლუბებში სპეციალური რაზმის შესვლის მიზეზებზე და ნარკორეალიზატორების დაკავებაზე. მოხსენების შემდეგ მინისტრმა შეკითხვები მოისმინა, რომელიც მასთან დეპუტატებს ჰქონდათ. საპარლამენტო უმრავლესობის წარმომადგენლები ძირითადად სამადლობელი სიტყვებით შემოიფარგლებოდნენ, ოპოზიცია კი - კრიტიკული კითხვებით. უნდა აღნიშნოს, რომ გიორგი გახარიას საკანონმდებლო ორგანოში გამოსვლა პარლამენტარებისთვის არადამახასიათებელ ცივილურ მშვიდ გარემოში დასრულდა. ოღონდ ერთ-ერთ მთავარ კითხვაზე კონრეტული პასუხის გარეშე - როდის გაიხსნება ღამის კლუბები. მინისტრი ამბობს, რომ გაიხსნება მაშინ, როცა ყველა საგამოძიებო ღონისძიება ლოგიკურ დასასრულამდე მივა. გახარია 12 მაისს ჩატარებულ სპეცოპერაციას დასაწყისს უწოდებს. 
მსოფლიოში აღიარებული არტისტებიდან რომელიმეს შესაძლოა პარასკევს ან შაბათს იმ კლუბების სცენაზე დაეკრა, რომელიც ამ დრომდე დალუქულია. 8 დღის შემდეგაც უცნობია ზუსტი დრო, როდის განაახლებენ ფუნქციონირებას „ბასიანი“ და „გალერი“. გამოძიება სავარაუდო თარიღად 3 კვირას ასახელებს. გაუქმდა ერთი თვის განმავლობაში ყველა დაგეგმილი ივენთი და უკან გაიწვიეს მოწვეული არტისტებიც. „ბასიანის“ მფლობელები კლუბის დაბრუნების საკითხსაც უკვე ეჭვქვეშ აყენებენ. 
ტატო გეთია: სახელმწიფოს მძევლად ჰყავს კლუბი ამ შემთხვევაში აყვანილი. არანაირი საგამოძიებო სამუშაოები შიგნით არ მიმდინარეობს. მოგვიწია 1  თვის გაუქმება და როგორც ჩანს, კიდევ მოგვიწევს ეს ყველაფერი იმიტომ, რომ ესე ჰაერში ვერ ვიოპერირებთ და სამწუხაროა, რომ ეს ვადები ესე უყურადღებოდ და ესე ბოროტულად იწელება.“ 
„ბასიანისა“ და „გალერის“ გარდა სასამართლომ კლუბებში ჩხრეკის განჩინება „ხიდსა“ და „მტკვარზეც“ გასცა. სამართალდამცველებს საგამოძიებო მოქმედებები ამ კლუბებში ჯერ არ ჩაუტარებიათ, თუმცა არ გამორიცხავენ, რომ გამოძიების პროცესში ჩხრეკა ამ კლუბებშიც მოხდეს. კლუბის მფლობელები ახლა 12 მაისის სპეცოპერაციის შემდეგ ფინანსურ ზარალს ითვლიან და საკლუბო სცენის შელახულ რეპუტაციაზე საუბრობენ. 
ქეთა გაბუნია: პარასკევის ივენთებიც და შაბათის ივენთებიც რა თქმა უნდა გაუქმდა. ჩვენ გვყავდა ჩამოყვანილი დიჯეები, რომლებსაც გადავუხადეთ საკმაოდ მაღალი ჰონორარები. „ბასიანს“ ჰყავდა ძაან დიდი ლეიბლის ღამე ჰქონდა, რომელიც ჩაეშალათ და მათაც ძაან დიდი ზარალი ნახეს. ერთი გაჩერებული დღე ჩვენთვის არის 10 000-ბით ლარის ზარალი.“ 
შს მინისტრის არაერთი განცხადების მიუხედავად მათთვის მთავარი კითხვა ერთი  კვირის შემდეგაც ისევ უცვლელია - რატომ ჩატარდა ჩხრეკა კლუბებში, როცა ნარკორეალიზატორები უშუალოდ კლუბებში არ დაუკავებიათ. 
ზვიად გელბახიანი: საზღვრებზე ვითარება უკონტროლოა. ფონიჭალაში ასევე ვითარება უკონტროლოა. მიუხედავად იმისა, რომ კლუბები დახურულია, კიდევ ვიმეორებ, ნარკორეალიზაცია უფრო მაღალ ეშელონებში მიმდინარეობს და დასაკავებლები არიან ის ადამიანები, რომლებიც ამ ყველაფერს ედგა სათავეში.
ქეთა გაბუნია: რეპუტაცია შეგველახა არა კლუბებს, არამედ კლუბებს ადგილობრივ მოსახლოებასთან შეგვილახა რეპუტაცია, თუმცა თვითონ ქვეყანას და ქალაქს შეელახა რეპუტაცია საერთაშორისო მასშტაბით.“ 
12 მაისს კლუბების ჩხრეკისას სამართალდამცველებმა ნარკოტიკული საშუალებები 34 ადგილიდან ამოიღეს. ამ კადრებში იატაკზე დაყრილი ე.წ. ჰაშიში ჩანს. ამოღებული ნივთიერებების 90% ნარკოტიკულ და ფსიქოაქტიურ ნივთიერებებს შეადგენს. ექსპერტიზის თანახმად, ჩხრეკისას არცერთ კლუბში მეფედრონი - ე.წ. მკვლელი ნარკოტიკი არ აღმოჩნდა. სამართალდამცველებმა ვერც ნარკოტიკების ე.წ. სამალავებს მიაგნეს.
ვლადიმერ ბორცვაძე: ეფედრონი ე.წ. ექსპერტიზის დასკვნის მიხედვით არ არის ამოღებული, ეს ცალსაცად და ხაზგასმით შემიძლია გითხრათ, ესეთი ე.წ. სამალავი არ აღმოგვიჩენია, მაგრამ ყველასთვისაა ცნობილი, რომ აღმოვაჩინეთ ლოკაციებზე სხვადასხვა რაოდენობის ნარკოტიკული საშუალება.“
შს მინსიტრიც და სპეცოპერაციის ერთ-ერთი ხელმძღვანელიც ამბობენ, რომ კლუბებში შესვლის მიზეზი ფარული ჩანაწერებით მოპოვებული ოპერატიული ინფორმაცია გახდა. უფრო დეტალურად სპეცოპერაციის ჩატარებულ კონკრეტულ მიზეზებზე 5 საათის განმავლობაში საკანონმდებლო ორგანოდან ისაუბრა შს მინისტრმა. გიორგი გახარიამ სიტყვით გამოსვლისას დააანონსა ისიც, რომ 12 მაისს ჩატარებული სპეცოპერაცია მხოლოდ დასაწყისია. 
მინისტრი ამბობს რომ ქვეყანაში ნარკოტიკების გავრცელების სამი წყაროა - ფონიჭალა, ინტერნეტი და კლუბური ნარკოტიკი, რომლის ტრანზაქციაც ევროპიდან ხორციელდება. გახარიამ განმარტა, რომ ოპერატიული ინფორმაციისა და საკონტროლო შესყიდვების საფუძველზე კლუბებში ნარკორეალიზაციას სისტემური ხასიათი ჰქონდა. 
ბრალდებული, რომელზეც მინისტრმა ისაუბრა და მასთან ერთად დაკავებული კიდევ 7 პირი დუმილის უფლებას იყენებენ. ბრალდებულების წინააღმდეგ ჩვენება უკვე მისცა მთავარმა მოწმემ - სოლომონ მათიკაშვილმა, რომელმაც დაცვის მხარის ინფორმაციით, საქართველო სავარაუდოდ უკვე დატოვა. მოწმის ბუნდოვან პასუხებზე საუბრობს კაფე „გალერის“ დაცვის უფროსის ადვოკატიც. მისი თქმით, ვიქტორ ჟამუტაშვილს სოლომონ მათიკაშვილისთვის არაფერი არასდროს მიუყიდია. 
ხათუნა ხურცილავა: ვიქტორმა თქვა, რომ მას არ იცნობდა, გამორიცხულია არ გადაუცია და ამის მტკიცებულება არსებობს. 
-თუმცა, ვიდეოჩანაწერები?
-ვიდეოჩანაწერი რამდენად ავთენტურია რეალობასთან, ეს მეორე საკითხია. საქმეში აუცილებლად დაცვის მხარის მიერ დაიკითხება ძალიან ბევრი მოწმე, რაც აუცილებლად გაარკვევს ჭეშმარიტებას და იმ დეტალებს, რომელიც ბუნდოვანია გამოძიებისთვის.“ 
ნარკორეალიზაციის საქმეში გაჩნდა დაუჯერებელი ვერსიაც. დაცვის მხარის ინფორმაციით, ბრალდებული 8 ნარკორეალიზატორიდან ერთ-ერთი მომხმარებელს ნარკოტიკებთან ერთად ხშირად სიცხის დამწევ საშუალებასაც კი სთავაზობდა. 
ვლადიმერ ბორცვაძე: კოფეინი ერთ შემთხვევაში, ხოლო მეორე შემთხვევაში ეს იყო პარაცეტამოლი, მაგრამ ამ ადამიანმა გარდა ამ ორი შემთხვევისა, სხვა საკონტროლო შესყიდვების დროს ჩვენ მოგვყიდა ნარკოტიკული საშუალება ემდიემეი ე.წ. ექსტაზი.“ 
კლუბების მფლობელები აცხადებენ, რომ არცერთ დაკავებულ ნარკორეალიზატორს არ იცნობენ და მათთან შეხება არ ჰქონიათ, სამინისტროსგან კი ითხოვენ პასუხს -  რატომ არ ითანამშრომლა გამოძიებამ სპეცოპერაციისას კლუბის ადმინისტრაციასთან, მაშინ, როცა მათ სამინისტროსთან თანამშრომლობის მზადყოფნა არაერთხელ გამოთქვეს. 
ზვიად გელბახიანი: ხომ არ იყო  შესაძლებელი, რომ მოემართათ ჩვენთვის, ერთობლივი ძალებით დაგვემარცხებინა ეს სენი. მე მჯერა და მინისტრმა ეს ბევრჯერ დაგვიდასტურა, რომ ამ შემთხვევაში „ბასიანის“ მენეჯმენტი არ იყო ნარკორეალიზაციასთან კავშირში. რატომ არ ჰქონდა ჩვენი იმედი, რატომ არ ჰქონდა ჩვენი დახმარების იმედი მას შემდეგ, რაც მან გაიგო, რომ ჩვენ არ ვიყავით არცერთ ნარკოგარიგებაში მონაწილე?
ვლადიმერ ბორცვაძე: მოვიკითხეთ პრეცედენტებიც და ვერ მოვიძიეთ პრაქტიკაში ისეთი ფაქტი, რომ ადმინისტრაციას ჩვენთვის მოეწოდებინა ინფორმაცია, რომ ნებისმიერ კლუბში საქართველოს მასშტაბით ამ კლუბებში არსებობდა ეჭვი, რომ კონკრეტული პიროვნებები ასაღებდნენ ნარკოტიკულ საშუალებებს.“ 
გამოძიებამ მოწმის სტატუსით დაჰკითხა „გალერის“ მფლობელი სანდრო ანთაძე, რომელიც მედიასთან კომენტარს აღარ აკეთებს. გამოიკითხა კლუბ „ბასიანის“ ერთ-ერთი დამფუძნებელი ტატო გეთიაც. გამოკითხვაზე ჯერ-ჯერობით არ დაუბარებიათ სხვა დამფუძნებლები. 12 მაისის სპეცოპერაციას და იმავე ღამეს მშვიდობიანი მანიფესტაციის დაშლასა და საპოლიციო ძალის გამოყენების კანონიერებას არასამთავრობო ორგანიზაციები სწავლობენ. მოკვლევას ატარებს სახალხო დამცველიც. 
გიორგი ბურჯანაძე: ჩვენ მიგვაჩნია, რომ ძალის გადამეტების გარკვეული შემთხვევები შეიძლება აჩენდეს ამ შემთხვევაში იმას, რომ ადგილი ჰქონდა უფლებამოსილების გადამეტებას. ამ საკითხს ვსწავლობთ ჩვენ, გვინდა რომ არა მხოლოდ ის ვიდეოჩანაწერები გავაანალიზოთ, რომელიც მედიაში არის გავრცელებული, არამედ ის ინფორმაცია ვნახოთ, რომელიც სამხრე კამერებით არის აღბეჭდილი და შევაფასოთ, რამდენად პროპორციულად იყო გამოყენებული ძალა. 
სოფო ვერძეული: ჩვენ ვფიქრობთ, რომ მოხდა მშვიდობიანი შეკრების თავისუფლების ხელყოფა. დინამოს მიმდებარე ტერიტორიაზე საპოლიციო ძალის გამოყენებით მოხდა ამ ტერიტორიის გაწმენდა. ჩვენ გვაქვს ინფორმაცია რამდენიმე დაკავებულზე, რომელსაც აღენიშნებოდა დაზიანებები. ამის შესახებ რა თქმა უნდა ვაპირებთ, რომ პროკურატურას მივმართოთ და გამოძიების დაწყება ვთხოვოთ.“ 
ნარკორეალიზატორების გამოვლენისა და დაკავების მიზნით გამოძიება ისევ გრძელდება. მფლობელები დალუქული კლუბების გახსნის მოლოდინში არიან და იმედს იტოვებენ, რომ სახელმწიფო აღარ შეაფერხებს ქვეყანაში ერთ-ერთ ყველაზე თვითგანვითარებულ სფეროს საკლუბო სცენის ინდუსტრიას, რომელიც კულტურული და სოციალური ცვლილებების ადგილია. 
ნაჯა ორაშვილი: დაგვიბრუნეთ „ბასიანი“, დაგვიბრუნეთ ის ერთ-ერთი ნათელი წერტილი, რომელმაც უამრავი სოციალური ფენის ადამიანი გააერთიანა საცეკვაო მოედანზე. დაუბრუნეთ მოცეკვავეებს ცეკვის უფლება და ამას ბოდიში ვერ უშველის. დამაბრუნეთ სახლში, მეტი არაფერი არ მინდა.“ 
შეხვედრები ნარკოპოლიტიკის ლიბერალიზაციის საკითხზე შს მინისტრთან ორშაბათიდანვე დაიწყო მას შემდეგ, რაც ამ საკითხის  განხილვის პირობა გახარიამ აქციის მონაწილეებს მისცა. პირველსავე შეხვედრაზე ითქვა, რომ შეიქმნებოდა ორი ჯგუფი. ერთი 12 მაისის ღამეს კლუბებში ჩატარებული სპეცოპერაციის დროს ძალის გადამეტების ფაქტებს შეისწავლიდა, მეორე კი უშუალოდ ნარკოპოლიტიკის ლიბერალიზაციაზე იმუშავებდა, თუმცა ეს საკითხი მომდევნო შეხვედრაზე აღარ განხილულა. შეხვედრაზე არ უსაუბრიათ ნარკოპოლიტიკაზე საკითხზე, რომლის ძირეულ რეფორმასაც „თეთრი ხმაურის“ მოძრაობა უკვე 2 წელია, ითხოვს. შსს-სთან ერთად მოლაპარაკების ფორმატში „თეთრი ხმაურის“ მოძრაობა ჯანდაცვის მინისტრის დასწრებასაც ითხოვდა, თუმცა ვინაიდან დავით სერგეენკო საქართველოში არ იმყოფება, შეხვედრა გადაიდო. დროებით გაუქმებულია „თეთრი ხმაურის“ მოძრაობის 19 მაისს დაანონსებული აქციაც. 
ირაკლი კობახიძე: პარლამენტი მუშაობს ამ საკითხთან დაკავშირებით უკვე საკმაოდ დიდი ხანია. ჩვენ გავიხანგრძლივეთ 1 თვით დოკუმენტზე მუშაობის ვადა. ეს ვადა იწურება დაახლოებით მომავალი თვის დასაწყისში. შესაბამისად, დრო ბევრი არ არის დარჩენილი თუმცა, მე ვფიქრობ, რომ ამ დროის განმავლობაში ჩვენ მოვახერხებთ შეთანხმების მიღწევას დოკუმენტთან დაკავშირებით. ჩვენი ამოცანაა, ჩამოვაყალიბოთ ისეთი დოკუმენტი, რომელიც უზრუნველყოფს ქვეყანაში ჰუმანური ნარკოპოლიტიკის წარმოებას და მაქსიმალურად ხელს შეუწყობს ნარკომოხმარების შემცირებას საქართველოში. 
გიორგი გახარია: დიდი და განსაკუთრებით დიდი რაოდენობის შეძენა-ფლობის ნაწილშიც ვფიქრობთ, რომ არის საკმაოდ მკაცრი ზომები გასატარებელი. მოხმარების, ინდივიდუალური მოხმარების ვიცით, რომ პარლამენტი აქტიურად მსჯელობს და ჩვენ ჩვენი პოზიციით არ გვინდა, რომ ჩავერიოთ ამ საკითხში, რამეთუ ვთვლით, რომ პარლამენტი არის პოლიტიკის განმსაზღვრელი. ამ მიმართულებით ჩვენ უნდა აღვასრულოთ ეს პოლიტიკა. მიუხედავად ჩვენი პოზიციისა, ჩვენ ვთვლით, რომ ამ ეტაპზე, როდესაც მსჯელობა და დისკუსია  მოხმარების ნაწილში არის აქტიურ ფაზაში შესული და პარლამენტარებს აქვთ დასახული მიზანი, უახლოეს პერიოდში მივიდნენ შედეგამდე, შსს ამ ნაწილში თავისი პოზიციის გამოხატვისგან თავს შეიკავებს.“ 
რა გადაწყვეტილებას მიიღებენ კანონმდებლები ნარკომოხმარების დეკრიმინალიზაციასთან დაკავშირებით, რთული სათქმელია. ხელისუფლების წარმომადგენელთა ერთი ნაწილი ცალსახად თანხმდება, რომ მოხმარება სისხლისსამართებრივად დასჯადი არ უნდა იყოს, თუმცა ფაქტია, რომ უკვე წელიწადზე მეტია, ამ საკითხზე კონსენსუსის მიღწევა ვერ მოხერხდა. გასული წლის შემდეგ საკანონმდებლო ორგანოშია ეროვნული პლატფორმის მიერ შემუშავებული პროექტი, თუმცა მისი განხილვა-მიღება რამდენჯერმე გადავადდა. დააჩქარებს თუ არა ამ პროცესს გასულ კვირას დაწყებული აქციები და შეხვედრები, ალბათ მომდევნო შეხვედრის შემდეგ გაირკვევა.“

[bookmark: _Toc514650338]ერთმანეთთან დაპირისპირებული სოციალური ჯგუფების შეხვედრა თბილისში

დისკუსიაზე მიწვეული იყვნენ სხვადასხვა რელიგიური კონფესიების წარმომადგენლები, ადამიანის უფლებათა დამცველი ორგანიზაციები და მათთან რადიკალურად განსხვავებული აზრის მქონე ჯგუფები, თუმცა შეხვედრაზე მხოლოდ „თეთრი ხმაურის“ წარმომადგენლები და სასულიერო პირები მივიდნენ. „თეთრი ხმაურის“ მოძრაობაში ჯერ კიდევ ელოდებიან ხელისუფლებისგან დაპირებულ შეხვედრას, რომელზეც ნარკოპოლიტიკაზე უნდა იმსჯელონ. შეხვედრას ჯანდაცვის მინისტრიც უნდა დასწრებოდა.
დავით სუბელიანი: ჩვენ ვთხოვეთ შინაგან საქმეთა სამინისტროს, რომ ეს შეხვედრა გამართულიყო ჯანდაცვის მინისტრის თანდასწრებით, ვინაიდან არ არის ნარკოპოლიტიკა შინაგან საქმეთა სამინისტროს საქმე. სწორედ ეს არის პრობლემა ჩვენს ქვეყანაში. მხოლოდ შინაგან საქმეთა სამინისტრო აგვარებს ნარკოპოლიტიკის საკითხებს. დაგვეთანხმა მინისტრი, უბრალოდ ჯანდაცვის მინისტრი ამჟამად არ იმყოფება საქართველოში, ის ბრუნდება შემდეგ კვირაში და ჩვენ იმედი გვაქვს, რომ შემდეგი კვირის განმავლობაში მოხდება ეს შეხვედრა. არიან ჯგუფები, რომლებიც ფიქრობენ, რომ ჩვენი რეფორმა არ უნდა განხორციელდეს. ჩვენ დარწმუნებულები ვართ, რომ ეს რეფორმა უნდა განხორციელდეს. ნებისმიერ შემთხვევაში დიალოგს, საუბარს და მშვიდობიან გამოხატვას და ურთიერთობას არ აქვს ალტერნატივა და არა იმას, რასაც ჩვენ ვხედავდით ბოლო დღეების განმავლობაში, როდესაც ჩვენი მშვიდობიანი დემონსტრაცია საფრთხის ქვეშ იყო ფაშისტების და ქართული მარშის მხრიდან.

[bookmark: _Toc514650339]ინგა გრიგოლია მის მიმართ მუქარის ფაქტზე გამოჰკითხეს

გრიგოლია გამოკითხვაზე თბილისის პოლიციის მთ. სამმართველოში იმყოფებოდა. შსს-მ გამოძიება მას შემდეგ დაიწყო, რაც გრიგოლიამ „ფეისბუქში“ ვრცელი წერილი გამოაქვეყნა. წერილის თანახმად, უცნობი მამაკაცი მას 2011 წლიდან ურეკავს, მასზე ფსიქოლოგიურად ძალადობს და ფულს სთხოვს. 
ინგა გრიგოლია: მართლა მგონია, რომ რაღაც მძაფრსიუჟეტიანი ფილმის პერსონაჟი ვარ, იმიტომ, რომ წარმოუდგენლად უცნაური სიტუაციაა. ჯერ ეს ერთი, მიწევს იმის მტკიცება, რომ ადამიანს საერთოდ არ ვიცნობ. მიწევს იმის მტკიცება, რომ ეს ადამიანი საშინელ ფსიქოლოგიურ ზეწოლას ახდენს ჩემზე. აქ მაქვს წერილი, აქ მაქვს ფლეშკა, რომელზეც არის გადაღებული, როგორ მოდის ეს ადამიანი ტელევიზიასთან, ტვ პირველთან, როგორ აწვდის ჩემს თანამშრომელს ამ წერილს და წერილში წერია, რომ 20 მაისამდე თუ მე მის მოთხოვნებს არ დავაკმაყოფილებ, ის შემომიმტვრევს სახლის კარს. ეს წერია ამ წერილში. ეხლა მე მოვედი პოლიციაში, უნდა დავწერო განცხადება, უნდა დავტოვო ეს წერილი და იმედი მაქვს, რომ ამჯერად მაინც პასუხისგებაში ვინმე მისცემს მას.

„იმედის კვირა“: 2008 წლის ომის დღეებში საინფორმაციო მაუწყებლობა არ ჰქონდა ტელეკომპანია „იმედს“. არხმა საინფორმაციო მაუწყებლობა მხოლოდ ომის შემდეგ განაახლა. ამას თავისი მიზეზი ჰქონდა. „იმედი“ სამთავრობო გუნდის მიერ იყო ოკუპირებული. ენმ-ს ხელისუფლებამ მაშინდელი „იმედი“ სრულად დაიქვემდებარა, რაც არხის მაუწყებლობასაც დაეტყო. წართმეული „იმედი“ საკუთარი მოსახლეობის წინააღმდეგაც კი გამოიყენეს და 30 წუთის განმავლობაში უყვებოდნენ მაყურებელს გამოგონილ ამბავს ომზე, რომ თითქოს რუსეთთან ომი განახლდა. სიცრუის ტირაჟირება 2012 წლის არჩევნებამდე გაგრძელდა, ვიდრე „იმედი“ ნაციონალური ხელისუფლების მხრიდან პატარკაციშვილების ოჯახს არ დაუბრუნდა. იმ ფაქტს, რომ მაშინდელი „იმედის“ სარედაქციო პოლიტიკა მკვეთრად პოზიტიური იყო მაშინდელი მმართველი გუნდის მიმართ, ადასტურებს სატელევიზიო არქივიც და იმ პერიოდში ჩატარებული არაერთი კვლევა. მიუხედავად ამისა, ორგანიზაცია „ფრიდომ ჰაუსის“ ანგარიშში რატომღაც „იმედი“ მოიხსენიეს არხად, რომელიც 2012 წლამდე ნაციონალურ ხელისუფლებას აკრიტიკებდა. რამდენიმე კვირის შემდეგ „ფრიდომ ჰაუსმა“ ანგარიშში დაშვებული შეცდომა აღიარა და გაასწორა, თუმცა მხოლოდ ნაწილობრივ და თქვა, რომ „იმედი“ კანონიერ მფლობელებს ენმ-ის ხელისუფლებამ დაუბრუნა. რჩება კითხვა - ვის ან რას დაეყრდნენ ავტორიტეტული ორგანიზაციის წარმომადგენლები ან ვინ იყვნენ ის წყაროები, რომლებმაც „ფრიდომ ჰაუსს“ დეზინფორმაცია მიაწოდეს? ფაქტია, რომ ორგანიზაციამ მედიაში არსებული რეალობა არარეალურად აღწერა. დეზინფორმაციის ავტორები საქართველოდან მართალია ჯერ-ჯერობით დუმან, მაგრამ მათ სახელებს და გვარებს მოგვიანებით აუცილებლად გაგაცნობთ. 
4 ფაქტობრივი შეცდომის დაშვებისა და 3-ის აღიარების შემდეგ გარდამავალ ეტაპზე მყოფი სახელმწიფოების შესახებ ფრიდომ ჰაუსის ანგარიშის ქართული ნაწილი ახლა ასე გამოიყურება. 
„შესწორება: 14 მაისი, 2018 წელი. ანგარიშის პირველ ვერსიაში არასწორია მტკიცება, თითქოს „ქართული ოცნების“ მთავრობამ ტელეკომპანია „იმედი“ დაუბრუნა გარდაცვლილი ბიზნესმენის, ბადრი პატარკაციშვილის ოჯახს. ეს იყო ენმ, რომელმაც დაუბრუნა ტელეკომპანიის მართვის სადავეები ოჯახს მას შემდეგ, რაც „ქართულმა ოცნებამ“ ერთიანი ნაციონალური მოძრაობა 2012 წლის ოქტომბრის არჩევნებში დაამარცხა. ასევე ანგარიშის პირველ ვერსიაში არასწორად არის მითითებული „იმედის“, „მაესტროსა“ და „ჯიდიესის“ შერწყმის შესახებ, მაშინ, როდესაც ადგილი ჰქონდა ორი ტრანზაქციის შედეგს."
ანგარიშის გამოქვეყნებიდან სამ დღეში „ტელეიმედმა“ სპეციალური განცხადება გაავრცელა და შეშფოთება გამოთქვა, რომ ორგანიზაცია, რომელიც მაღალი რეპუტაციით სარგებლობდა, მცდარ ინფორმაციას ავრცელებდა. 
ანდრო ლაშხი: ძალიან კარგია, რომ გარკვეული შესწორებები გაკეთდა და აღიარებაც მოხდა დაშვებული შეცდომების. ეს ერთის მხრივ ტექნიკურ შეცდომებად მონათლული შეცდომები სინამდვილეში მნიშვნელოვანია, რაც საქმეში ჩახედულმა პირებმა ძალიან კარგად იციან. იმავე ფორმით უნდა მოხდეს ამ შესწორების აფიშირება, რა ფორმითაც თავდაპირველი ანგარიშის გაცნობა მოხდა, რადგან მართალია, საქართველოში აბსოლუტურად ყველამ იცის, 2012 წლამდე რა მდგომარეობა იყო კონკრეტულად ამ ტელევიზიაში, როგორი ტენდენციები იყო და რა ტენდენციები არის 2012 წლის შემდეგ.“
კიდევ ერთი მტკიცება, რომელიც „ფრიდომ ჰაუსის“ ანგარიშში შესწორების გარეშე რჩება, „იმედის“ სარედაქციო პოლიტიკას ეხება. ანგარიშში ნათქვამია, რომ ტელეკომპანია 2012 წლამდე ენმ-ის მთავრობის მიმართ კრიტიკული იყო. „იმედის კვირის“ თხოვნა - მოეწოდებინათ წყარო, რომლთაც ანგარიშის შედგენისას ორგანიზაცია ხელმძღვანელობდა, „ფრიდომ ჰაუსმა“ უპასუხოდ დატოვა. საქართველოს საკანონმდებლო ხელისუფლების მეთაური დარწმუნებულია, რომ „ფრიდომ ჰაუსის“ ანგარიშის მიღმა კონკრეტული პირების ინტერესები იკვეთება. თუმცა ირაკლი კობახიძე კონკრეტიკისგან თავს იკავებს. 
ირაკლი კობახიძე: ჩვენთვის ზოგადად ძალიან მნიშვნელოვანია, მოვისმინოთ ობიექტური, კრიტიკული შეფასებები, განსაკუთრებით ჩვენი საერთაშორისო პარტნიორების მხრიდან იმასთან დაკავშირებით, თუ რა პროცესები მიმდინარეობს ჩვენს ქვეყანაში. თუმცა, მოლოდინი არის რა თქმა უნდა იმასთან დაკავშირებით, რომ ეს შეფასებები უნდა იყოს ობიექტური. უკვე სამი შეცდომა აღიარა „ფრიდომ ჰაუსმა“, თუმცა ხარვეზები არის ბევრად მეტი. შეცდომები არის ბევრად მეტი ამ ანგარიშში, რაც მე ვფიქრობ, არ არის არსებითად „ფრიდომ ჰაუსის“ ბრალი. ეს არის იმ ორგანიზაციების, იმ სუბიექტების ბრალი, რომლებიც  აწვდიან არაობიექტურ ინფორმაციას „ფრიდომ ჰაუსს“. ეს არის მთელი რიგი არასამთავრობო ორგანიზაციები, საქართველოს პრეზიდენტი..“
მსგავსი ვითარება 2013 წელს ევროსაბჭოს საპარლამენტო ასამბლეის მიერ  გამოქვეყნებულ რეზოლუციასთან დაკავშირებით შეიქმნა. დოკუმენტი საქართველოში მედიის თავისუფლების ხარისხს აფასებდა. მასში შეშფოთება იყო გამოთქმული „ტელეიმედის“ პატარკაციშვილების ოჯახისთვის დაბრუნების თაობაზე. მაშინ ყოფილმა პრემიერმა ბიძინა ივანიშვილმა დეზინფორმაციის გავრცელებაში ენმ-ის პარტნიორი ძალა - ევროპის სახალხო პარტია დაადანაშაულა, შემდგომ კი ევროპარლამენტარები ღიად საპარლამენტო ასამბლეის ტრიბუნიდან გააკრიტიკა. 
ბიძინა ივანიშვილი (არქივი): ჩვენი მოსვლის შემდგომ რაღაც 2 თვეში ტელეკომპანია დაუბრუნდა მის რეალურ მესაკუთრეს. სანაცვლოდ იმისა, რომ მიგვეღო მადლობის პოზიცია ევროსაბჭოდან, მოხდა ცდომილება თქვენს დადგენილებაში, რაზეც მე წუხილი გამოვთქვი ჩემს წერილში, მაგრამ აქაც ოსტატური სიცრუე. და სიცრუის გავრცელება წინა ხელისუფლების და დღევანდელი ოპოზიციის არის შედეგი.“
პოლიტოლოგი კორნელი კაკაჩია ერთ-ერთი ავტორია იმ ანგარიშისა, რომელიც „იმედის“ ნაწილში „ფრიდომ ჰაუსმა“ გამოიყენა. დოკუმენტი სახელწოდებით „ქართული ოცნების“ მთავრობის პირველი 100 დღე“ გასულ წელს საქართველოს პოლიტიკის ინსტიტუტმა მოამზადა, თუმცა ამ დოკუმენტში არაფერია ნათქვამი იმაზე, რომ „ტელეიმედი“ 2012 წლამდე ენმ-ის მიმართ კრიტიკული იყო. 
კორნელი კაკაჩია: ჩვენ ძირითადად ვეყრდნობით ასე ვთქვათ სხვადასხვა ანგარიშის, მათ შორის საერთაშორისო ორგანიზაციების, ასევე მედია ექსპერტების, როგორც საქართველოში, ასე უცხოეთში, ასევე თუ საჭირო გახდა პერსონალურ ინტერვიუებსაც ვატარებთ ამა თუ იმ სფეროს წარმომადგენლებთან. არცერთი ორგანიზაცია არა მგონია და მითუმეტეს ეხლა ფრიდომ ჰაუსი არა მგონია, იმუნური იყოს შეცდომებისგან. ბუნებრივია, საქართველოს შემთხვევაში ეს კიდევ უფრო ტოქსიკური ხდება ესეთი სახის ის, გამომდინარე იქიდან, რომ ჩვენი საზოგადოება და ისევე როგორც მედია არის პოლარიზებული.“ 
ტელესიუჟეტის გეგმა, რომელსაც ახლა თქვენ ეკრანზე ხედავთ, მთავრობის კანცელარიაშია მომზადებული. იმის შესახებ, რომ 2012 წლამდე ნაციონალური არხები „რუსთავი 2“, „იმედი“ და საზ. მაუწყებელი ხელისუფლების მიერ კონტროლირდებოდა, კვლევების გარდა სატელევიზიო არქივიც მეტყველებს. ტელეკომპანია „იმედის“ სარედაქციო პოლიტიკის შესახებ ჩანაწერი 2012 წელს სახელმწიფო დეპარტამენტის მიერ მომზადებულ ანგარიშშიც მოხდა. აშშ-ს საგარეო პოლიტიკური უწყება „საერთაშორისო გამჭვირვალობა-საქართველოს“ ანგარიშს ეყრდნობოდა და წერდა - „სამი უმსხვილესი მაუწყებელი სახელმწიფოს მიერ მართული საზ. მაუწყებელი და კერძო, ქვეყნის ორი ყველაზე პოპულარული არხები - „რუსთავი2“ და „იმედი“ ოქტომბრის არჩევნებამდე, სამივეს ახლო კავშირი ჰქონდა ხელისუფლებასთან, ატარებდა პროსახელისუფლებო სარედაქციო პოლიტიკას და მხოლოდ ეს სამი არხი მაუწყებლობდა ქვეყნის მასშტაბით."
მამუკა ანდღულაძე „საერთაშორისო გამჭვირვალობა-საქართველოში“ წლებია, მუშაობს. მკვლევარი ასევე მიმოიხილავდა „ტელეიმედში“ სარედაქციო პოლიტიკის ცვლილებებს, რომლებიც ფრიდომ ჰაუსის მონაცემებს ასევე არ ემთხვევა. 
მამუკა ანდღულაძე: „იმედი“  „რუსთავი2“-თან ერთად 2012 წლის არჩევნებამდე, ანუ საპარლამენტო არჩევნებამდე იყო პროსახელისუფლებო მედია. „იმედის“ სარედაქციო პოლიტიკა რადიკალურად შეიცვალა 2007 წლის შემდგომ მოვლენების დროს, როდესაც მოხდა „იმედში“ შეჭრა და მფლობელის ცვლილება და ხელისუფლების მიერ ინსპირირებული იყო ცვლილება.“ 
იმის შესახებ, რომ „იმედი“ ნაციონალური ხელისუფლების მიმართ 2012 წლამდე კრიტიკული იყო, ასევე არაფერი წერია კვლევითი ორგანიზაცია სიარ არსის ანგარიშებში. ორგანიზაცია გაეროს განვითარების ფონდის დაკვეთით ქართულ სატელევიზიო სივრცეს 2012 წლის საარჩევნო და პოსტსაარჩევნო პერიოდში აკვირდებოდა. 
მარიამ კობალაძე: ენმ-ს, პრეზიდენტ სააკაშვილს საკმაოდ დიდი დოზით და დადებითად აშუქებდნენ. თვითონ დეტალებს აღარ ჩავუღრმავდები, მაგრამ მსგავსი იყო გაშუქების სტილიც, ხოლო „ქართულ ოცნებას“, რომელიც უკვე გამოჩენილი იყო ასპარეზზე, შედარებით უარყოფითად აშუქებდნენ.“ 
უფრო მეტიც, „ფრიდომ ჰაუსი“ საკუთარ შეფასებებს ეწინააღმდეგება. 2010 წლის ანგარიშში, რომელიც „ტელეიმედის“ ისტორიის იმ პერიოდს აღწერს, როდესაც არხი ხელისუფლების ზეწოლის შედეგად პატარკაციშვილების ოჯახს წაართვეს, ორგანიზაცია წერდა - „გამოკითხულთა უმეტესობა მთავრობის მიმართ მიკერძოებულს და ცალმხრივს უწოდებს „რუსთავი2“-ს, „იმედს“ და საზ. მაუს. მეორე მხარეს კი „კავკასია“ და „მაესტრო“ არიან."
ფრიდომ ჰაუსის შეფასებაში საკუთარი პოზიციებით ასევე უკმაყოფილოა საზ. მაუწყებელი. არასამთავრობო ორგანიზაციამ ერთი შეცდომა საზ. მაუს მეორე არხის შესახებ გამოასწორა და მიუთითა, რომ არხი პირდაპირ ეთერში პარლამენტის სხდომებს კვლავ გადასცემდა. 
გიორგი გვიმრაძე: მთავარი ელემენტია ის, რომ მან არც კი გადაამოწმა, ჩვენთან არ მოსულა არავინ და არ უკითხავს, რომ აბა ეს რომ არის თქვენთან ეთერში, ან ესეთი მედიაპროდუქტი რომ არის განთავსებული, ამასთან დაკავშირებით რას იტყვით“. 
გარდამავალ ეტაპზე მყოფი სახელმწიფოების შესახებ კვლევას ფრიდომ ჰაუსი 1995 წლიდან ატარებს. ანგარიშში 29 ქვეყანაში დემოკრატიის ხარისხს 7 პარამეტრით აფასებს. მათ შორის ერთ-ერთი არის მედიათავისუფლება. შეფასების პროცესი ფაქტებისა და მოსაზრებების გადამოწმების სისტემას ეფუძნება. ანგარიშის შედგენაში ორგანიზაციას ადგილობრივი ავტორები ეხმარებიან, რომელთა ვინაობაც კონფიდენციალურია. მათ ორგანიზაცია საბოლოო რეიტინგის შესადგენად ინსტრუქციას აძლევს, რომელსაც თან ახლავს კითხვარი. კითხვები საარჩევნო სისტემას, სამოქალაქო საზოგადოებას, მედიის თავისუფლებას, დემოკრატიულ მმართველობას, ადგილობრივ თვითმმართველობას, სასამართლო სისტემის დამოუკიდებლობას და კორუფციას ეხება. საბოლოო შედეგი კი ამ კითხვარის შეჯამებისას დგება. პროცესში ბოლო სიტყვის უფლება „ფრიდომ ჰაუსს“ აქვს, ისევე როგორც დაშვებული შეცდომების აღიარების პასუხისმგებლობა.“ 

„იმედის კვირა“: საშიში თამაში თბილისის ქუჩებში. ვისაუბროთ პატრიოტიზმზე და ფაშიზმზე და შევეცადოთ, განვასხვავოთ ეს ორი ცნება ერთმანეთსგან. წინააღმდეგ შემთხვევაში რთულ ვითარებაში აღმოვჩნდებით. იმაზე უფრო მძიმე გარემოში, ვიდრე ამის პროგნოზირება შეგვიძლია. შესაძლოა ზედმეტად პათეტიურად ჟღერდეს, მაგრამ მაინც ვურჩევ მათ, ვინც ჯერ კიდევ ეთაყვანება ფაშიზმს, გადახედოს საქართველოს ისტორიას და დარწმუნდეს, რომ ქვეყანა, რომელიც ჩვენ გვეკუთვნის, აგრესიული ნაციონალიზმით არცერთ ეტაპზე არ იკვებებოდა. ჩვენ მრავალეროვანი და მრავალფეროვანი საქართველოდან ვართ. 
გიორგი ჭელიძე: ამ ქვეყანაში ყველაფერს არეგულირებს კანონი და კონსტიტუცია. მე თუ კანონიდან და კონსტიტუციიდან არ გამოვდივარ, რასაც მინდა, იმას გავაკეთებ.“ 
არადა, კანონის ფარგლებს სცდება. მითუმეტეს მაშინ, როდესაც ფაშიზმის პროპაგანდას ერთი ხელის აქნევით ეწევა და დიდი ალბათობით ვერც მაშინ ჯდება კანონის ფარგლებში, როდესაც სხვას ემუქრება. ასეთია 31 წლის გიორგი ჭელიძე - თვითლუსტრირებული ქართველი ფაშისტი. 
გიორგი ჭელიძე: ეს არის ქართული ფაშიზმი.“ 
არადა, ფაშიზმი და მისი პროპაგანდა საქართველოში თავისუფლების ქარტიით იკრძალება. კანონში წერია, რომ დაუშვებელია ფაშისტური სიმბოლიკის გამოყენება საზოგადოებრივი თავშეყრის ადგილებში. 
დავით უსუფაშვილი: თავისუფლების ქარტია და მისი მექანიზმები არის ძალიან მცირე ნაწილი იმ ინსტიტუციურ საკანონმდებლო სისტემისა, რომელიც მოწოდებულია სწორედ ამ მიზნის მისაღწევად, რომ ქვეყანა იყოს თავისუფალი და ამ ქვეყანაში თავისუფალი მოქალაქეები თანაარსებობდნენ. ცხადია კომისია ვერ შეძლებს ვერანაირი შედეგის დადებას, თუ აქეთ არაა მოტივირებული მთელი სახელისუფლებო სისტემა, პოლიცია, უსაფრთხოების სამსახურები პირველ რიგში, პოლიტიკური წრეები და ყველას ერთობლივი შრომის შედეგი უნდა იყოს ის, რომ ჩვენ დავაღწიოთ თავი საბჭოთა წარსულს და აღმოვჩნდეთ თავისუფალ სამყაროში და სადმე შუაში გაჩერება არ მოგვიწიოს, ბოლშევიკურ-ფაშისტურ საბჭოურ კომუნისტურ რაღაცა კოქტეილში არ აღმოვჩნდეთ ყველა ჩვენგანი.“ 
ფაშისტური კოქტეილი ეროვნული დეტალებით მაშინ შეზავდა, რაც გიორგი ჭელიძეს განუმარტეს, რომ ის კანონის ფარგლებიდან მართლაც გავიდა. სწორედ ამის შემდეგ მოინათლა ფაშისტური სალამი ქართულ მოვლენად. 
გიორგი ჭელიძე: ყველა ჟესტი, რომელსაც ჩვენ ვიყენებთ, ეს არის ქართული ჟესტი და ქართული სიმბოლო. ჩვენი იდეოლოგიაც არის სრულიად ქართული და ეროვნული.“ 
სამკლაურს კი ფაშისტური დატვირთვა ჩამოშორდა და არც მეტი არც ნაკლები, მართლმადიდებლურ სიმბოლოდ მოინათლა. 
გიორგი ჭელიძე: ჩვენი სამკლაური, რომელიც ორგანიზაციის ემბლემა არის, მასზე არის ჯვარი, რომელიც არის ქრისტიანობის გამომხატველი სიმბოლო.
მამა პეტრე კოლხი: თუ ისინი თვლიან, რომ იცავენ მართლმადიდებლობას, შენდობას ვითხოვ ყველას წინაშე, მაგრამ ამით მართლმადიდებლობას აყენებენ შეურაცხყოფას და რაც შეეხება მათ გერბს, სადაც ფაშისტურ ელემენტებთან ერთად გამოსახული არის ბოლნური ჯვარიც, ამით ჯვარსაც შეურაცხყოფას აყენებენ.“ 
ქართველი ფაშისტები 2016 წელს დაფუძნებული ორგანიზაციის - „ეროვნული ერთობის“ გარშემო ერთიანდებიან, თუმცა არიან ისეთებიც, ვინც გაერთიანებიდან წამოვიდნენ. თორნიკე კივილაძე ოფიციალურად „ეროვნული ერთობის“ მეთაურია, თუმცა მას შემდეგ, რაც ორგანიზაციამ ფაშისტური მიდრეკილებები გამოავლინა და განავითარა, მეთაურმა ერთობა მიატოვა.
თორნიკე კივილაძე: პირადად მე რომ მცოდნოდა, რომ გიორგი აპირებდა ე.წ. ფაშისტურ დოქტრინაზე თავისი საქმიანობის დაფუძნებას, რა საკვირველია მე არც კი მივიღებდი მონაწილეობას ორგანიზაციის შექმნაში. ამ ორგანიზაციას საერთოდ სხვა მიზნები უნდა ჰქონოდა. თავიდან მართალი გითხრათ, ცოტა არასერიოზულად ვუყურებდი ამ ყველაფერს და მეგონა, რომ გაჩერდებოდა ეს ყველაფერი და იგივე თუნდაც  სპეცსამსახურები ამ ყველაფერს გააჩერებდნენ და აღარც მიმიქცევია ამისთვის ყურადღება, მაგრამ ახლა გამომდინარე იქიდან, რომ ამხელა რეზონანსი გამოიწვია და უკვე ოფიციალური წერილიც კი მივიღეთ ქართული სპეცსამსახურების მიერ, ბუნებრივია დავაყენე საკითხი, რომ აუცილებლად უნდა ამოვეწეროთ დამფუძნებლებიდან.“ 
არის თუ არა დანაშაულის ნიშნები ჭელიძის მუქარაში, ამას გამოძიება დაადგენს. სუს-მა კი უნდა გაარკვიოს, დარღვეულია თუ არა თავისუფლების ქარტია. გარდა ამისა, სასამართლოს აქვს ფაშისტური არასამთავრობო ორგანიზაციის ლიკვიდაციის უფლება. 
გიორგი გახარია: ფაშიზმი არის გარკვეული კანონსაწინააღმდეგო გამოვლენები, რომელსაც უნდა ველაპარაკოთ კანონით და უნდა მივეპყროთ კანონით და დავსაჯოთ კანონის მიერ. ძალადობის ყველა გამოვლინება არ დარჩება რეაგირების გარეშე. 
დავით უსუფაშვილი: ახლა როდესაც ასეულობით ადამიანი მოდის და ამბობს, რომ თქვენ მანდ ნუ დგახართ, აი მოვდივართ ჩვენ და გაგიყვანთ და თუ ის პოლიციამ გააჩერა და ამის საშუალება არ მისცა, ამითი პრობლემა ამოიწურა? ამითი პრობლემა არ ამოიწურა, ამითი უბრალოდ ვიღაცამ თავისი დანაშაულის ჩადენა ვერ შეძლო იმიტომ, რომ პოლიციამ შეაკავა. ე.ი. რაშია საქმე? სახეზეა კლასიკური მაგალითი დანაშაულის მცდელობის.“ 
გააგრძელებს თუ არა ფაშისტური ორგანიზაციის ლიდერი ნეონაცისტურ საქმიანობას, ეს ჯერ უცნობია. თუმცა, 31 წლის გიორგი ჭელიძემ უკვე მოახერხა და სოციალური ქსელის ნამდვილ ჰიტად იქცა. ახალგაზრდა ფაშისტის პორტრეტი ბანქოს დიზაინს მოარგეს. მართალია ფოტოზე, თუმცა თვითმარქვია ქართველი ფიურერი ნამდვილ ფიურერს შეახვედრეს. შეისწავლეს ჭელიძის ლექსიკა და სოციალურ ქსელში გიფებად გააერთიანეს. 
პაატა შამუგია: ეს არის ფაქტი, რომ სწორედ ასეთი კომიკური გამოსვლებით იწყებოდა ტრაგიკული მოვლენები, რომელიც ყველა ჩვენგანისთვის არის ძალიან კარგად ნაცნობი. ძალიან არადამაჯერებლად ფაშისტი არის, თუმცა უნდა ითქვას რომ მაინც საფრთხე არის. კიდევ ერთხელ ვამბობ, სწორედ ასეთივე კომიკური იყო ჰიტლერი, უბრალოდ მას მართლა დიდი განათლება ჰქონდა მიღებული და ის მართლა იყო ძალიან ქარიზმული, დიდი ქარიზმა ჰქონდა მას და საბედნიეროდ ამათ არ აქვთ ქარიზმა. აი ამაში გაგვიმართლა.“ 
ფაშიზმის პროპაგანდას ცივილიზებული მსოფლიო კანონით არეგულირებს. კანონი მეორე მსოფლიო ომის დამთავრებიდან მალევე მიიღეს. ნაცისტური მისალმებისთვის  გერმანიაში ადამიანს შეიძლება თავისუფლება 6 თვით აღუკვეთონ. გერმანიისგან განსხვავებით ნაცისტური დროშით მიტინგზე მისვლა და ნაცისტური გამონათქვამები არ იკრძალება ამერიკაში. ავსტრალიაში, სლოვაკეთსა და ჩეხეთის რესპუბლიკაში კანონდამრღვევს შეიძლება 5 წლით თავისუფლების აღკვეთა მიუსაჯონ. ნაცისტური მისალმება შვედეთსა და შვეიცარიაშიც კლასიფიცირებულია, როგორც სიძულვილის ნიადაგზე ჩადენილი დანაშაული. როგორ იცნობს კანონი ფაშიზმს, ამ კითხვაზე ყველა ქვეყანას საკუთარი პასუხი აქვს, თუმცა ცივილიზებული სამყარო დიდი ხანია შეთანხმდა, რომ ფაშიზმი ბოროტებაა, ფაშიზმის პროდუქტი - ჰოლოკოსტი კი - კაცობრიობის წინაშე ჩადენილი ყველაზე დიდი დანაშაული.“ 

[bookmark: _Toc514650342]2008 აგვისტოში საპატრიარქომ დამალა მსოფლიო პატრიარქის მიერ გამოგზავნილი წერილი („კურიერი“)

„კურიერ პ.ს.“: ჩვენ არ ვიცოდით, რომ  აგვისტოს ომის დღეებში ჩვენს გვერდით მსოფლიო პატრიარქიც იდგა.  ის მხარდაჭერას გვიცხადებდა, მაგრამ ჩვენ ეს დაგვიმალეს. ბართლომეოსმა სპეციალური წერილი გამოგზავნა საქართველოს საპატრიარქოში, რომელშიც ჩვენ მოგვმართავდა და გვამხნევებდა, მაგრამ რატომღაც ჩვენმა საპატრიარქომ გადაწყვიტა, რომ იმ უმძიმეს პერიოდში ქვეყანას არ უნდა გაეგო მსოფლიო პატრიარქის მხარდაჭერის შესახებ და წერილი არ გამოაქვეყნა. როდესაც ჩვენ საპატრიარქოში ამის შესახებ კითხვა დავსვით, პირად საუბრებში კამერის მიღმა ასე გვიპასუხეს: წერილის შინაარსი არ მოგვეწონა და ამიტომ არ გამოვაქვეყნეთო. თუ გავითვალისწინებთ მსოფლიო და რუსეთის პატრიარქებს შორის არსებულ მწვავე დაპირისპირებას, ყველაზე მარტივი ახსნა ის იქნება, რომ სავარაუდოდ საქართველოს საპატრიარქომ გადამალა წერილი იმიტომ, რომ მოერიდა რუსეთის ეკლესიის განაწყენებას, იმ დროსაც კი, როდესაც რუსეთი გვბომბავდა. 
ბერძნულ ენაზე შედგენილი წერილი, რომელის შესახებაც რუსეთ-საქართველოს ომის დროს უნდა შეგვეტყო, მსოფლიოს მართლმადიდებელი საპატრიარქოდან საქართველოს საპატრიარქოში 2008 წლის 12 აგვისტოს მიიღეს. საკმაოდ ვრცელ მხარდამჭერ ტექსტს, სადაც საქართველოში მცხოვრებ ქრისტიანთა უბედურებაზე და დაბომბვის დროს უდანაშაულო მსხვერპლზეა საუბარი, ხელს აწერს კონსტანტინეპოლის-ახალი რომის მთავარეპისკოპოსი და მსოფლიო პატრიარქი-ყოვლადუწმინდესი ბართლომე პირველი.
„საქართველოს უწმინდესი ეკლესიის ქართველი და ოსი შვილების შემაძრწუნებელი შიში მძიმე წყლულებით ანაწევრებს ჩვენს გულებს. ჯვარი თქვენი, ჩვენი ჯვარია. ვგლოვობთ თქვენთან ერთად, დავტირით და ვიგვემებით თავდატეხილი უბედურების გამო.“ 
მაშინ, როცა ომი ჯერ კიდევ დასრულებული არ იყო, მსოფლიო მედიის ყურადღება საქართველოსკენ იყო მოპყრობილი. ქართული მედია ყოველ წუთს აქვეყნებდა მსოფლიო ლიდერების, მათ შორის რომის პაპის მხარდამჭერ გზავნილებს. საქართველოს პატრიარქის სამდივნომ ბართოლომეოსის წერილი არცერთ ოფიციალურ უწყებას, მთავრობის კანცელარიას ან თუნდაც მედიას არ მიაწოდა. არც საკუთარ გამოცემებში გამოაქვეყნა. რატომ? 
მამა მიქაელ ბოტკოველი: ახლა თქვენის მეშვეობით შევიტყვე, რომ ასეთი წერილი არსებობს. მე გავეცანი წერილის შინაარსს. ვფიქრობ, რომ ის მისაღებია და მადლობა მინდა მოვახსენო  მის უწმინდესობას, მსოფლიო პატრიარქს იმ მძიმე დღეებში ასეთი მხარდაჭერის გამოხატვისთვის. ის, რომ ეს წერილი მიზანმიმართულად არ გამოქვეყნებულიყო და  არ გამხდარიყო საცნაური საზოგადოებისთვის, ამისთვის  ვერანაირ მიზეზს ვერ ვხედავ.“ 
ბუნებრივად ჩნდება კითხვა - ნამდვილად გამოაგზავნა თუ არა ეს წერილი მსოფლიო პატრიარქმა? ჩვენ ოფიციალური შეკითხვით თურქეთის კუნძულ ჰალკიზე მდებარე მსოფლიოს საპატრიარქოს სამდივნოს მივმართეთ. პასუხად მისი ყოვლადუწმინდესობის მხარდამჭერი წერილის ასლი მივიღეთ,  თუმცა თავად არ იციან, ჩამოვიდა თუ არა მათი გზავნილი საქართველომდე, რადგან პასუხი არც წერილით მიუღიათ და არც სიტყვით, არადა 2008 წლის შემდეგ მსოფლიო პატრიარქი საქართველოს არაერთხელ ესტუმრა. 
საქართველოს პატრიარქის მდივანი კითხვებზე პასუხების ძებნისას არკვევს, რომ მსოფლიო პატრიარქის წერილი მაშინ ჩამოვიდა, როცა საქართველოს პატრიარქი ცხინვალში ცხედრების გამოსაყვანად მიდიოდა.  წერილი არავის დაუმალავს და ის ნამდვილად გამოქვეყნდა, ოღონდ  არა 2008 წელს, არამედ 10 წლის შემდეგ, ძვირადღირებულ ოთხტომეულში "ილია მეორე", რომელიც საპატრიარქოს არქივის ხელმძღვანელმა მზია კაცაძემ შეადგინა და სადაც საქართველოს პატრიარქზე დღემდე უცნობი დეტალებია დაბეჭდილი. 
თამარ მესხი: მე არ მითარგმნია ეს წერილი. ეს წერილი ჩემს ხელში არ მოხვედრილა.“ 
პროფესიით ელინისტი თამარ მესხი საქართველოს საპატრიარქოში ილია მეორეს აღსაყდრების დღიდან 40 წელი მუშაობდა და ოფიციალური ვიზიტების გარდა ბერძნულ-ქართულ დოკუმენტაციასაც თარგმნიდა. სანამ იქ იყო, ყველა წერილს პატრიარქს თავად აცნობდა. 
-დარწმუნებული ხართ, რომ პატრიარქს ნანახი აქვს ეს წერილი?
თამარ მესხი: ვერ გეტყვით. მე დარწმუნებული ვარ, რომ არ მოგეტანათ ეს წერილი, ბართლომეს რომ წერილი გამოგზავნილი აქვს, ამაში ვერ გადამათქმევინებდა ვერავინ. კოცონზეც რომ დავეწვი, ვიტყოდი, რომ ბართლომე არ დატოვებდა ასეთ მოვლენას და თავის აზრს დააფიქსირებდა. მაგრამ ეს წერილი მივიდა თუ არა პატრიარქამდე, მაგაზე არ შემიძლია რამის თქმა. 
ვლადიმერ ნარსია: ამ წერილს ვერ დაუმალავდნენ სავარაუდოდ პატრიარქს, რადგან თუ ასეთი თავხედობით მოქმედებს ეს ჯგუფი, ეს უკვე კატასტროფაა და 2008 წელი ის დროა, როცა საქართველოს  პატრიარქი ჯერ კიდევ არის საკმაოდ ჯანსაღი, ჯანმრთელი, ფიზიკურად ვგულისხმობ და მიმაჩნია, რომ იმდენად მაღალია  რუსული ეკლესიის და სპეცსამსახურების გავლენა საპატრიარქოზე, რომ  აქ შეიმჩნევა მათი დომინაცია.“   
საეკლესიო სამართლის სპეციალისტი ვლადიმერ ნარსია საეკლესიო სამართლის დოქტორის, ბართლომეოს პირველის წერილის სტრიქონებს შორის კითხულობს გზავნილებს, რომელიც მისი აზრით, საპატრიარქოში მყოფ რუსეთის აგენტებს არ მოეწონათ და წერილიც ამიტომ დამალეს.
ვლადიმერ ნარსია: აქ აშკარად იკითხება თუნდაც დიპლომატიური ენით ის, რომ ამ ორი ერის პრობლემა არის პროვოცირირებული მესამე რაღაც ძალის მიერ, ეს ძალა წაკითხულია  ამ ტექსტში და არის რუსეთი. საპატრიარქოს არ მოეწონა თუნდაც ირიბად რუსეთის ამ კონტექსტში ხსენება.“
თამარ მესხი კი დარწმუნებულია, რომ ბართოლომეოსის წერილის იგნორირება რუსეთის და მსოფლიო საპატრიარქოს შორის არსებული ისტორიული დაპირისპირების გაგრძელებაა. რუსეთ-საქართველოს ომის დროსაც კი საქართველოს საპატრიარქომ რუსეთს არ აწყენინა და მსოფლიო პატრიარქის წერილი დამალა.
თამარ მესხი: ეს არ არის ახალი ამბავი, ეს თქვენ შენიშნეთ ეხლა და მე გეუბნებით, რომ ეს დაიწყო 90-იან წლებში, მსოფლიო საპატრიარქოს წინააღმდეგ ცუდი კამპანია, უარყოფითი დაიწყო 90-იან წლებში. ალბათ იმიტომ, რომ ჩვენ მაშინ ამ ფორმით თუ იმ ფორმით ვცდილობდით დამოუკიდებლობას და ახლა ვისაც არ აწყობს ჩვენი დამოუკიდებლობა... რუსეთს, მეტი ვის არ აწყობს? მე ვერ დავადებ ხელს ვერავის, მაგრამ რაღაც უხილავი ხელი რომ დირიჟორობს, რომ ამ ურთიერთობებს ალაგებს ისე, როგორც მას უნდა, ეს ცხადია.

მოვაჭრეები ტერიტორიის დატოვებაზე უარს აცხადებენ და აქციებისთვის ემზადებიან. მოვაჭრეებს ტერიტორიის დროებით დატოვება მესაკუთრემ მას შემდეგ მოსთხოვა, რაც შენობის რეკონსტრუქციის გადაწყვეტილება მიიღო. დასაქმებულები კი ამტკიცებენ, რომ ტერიტორიის დატოვების შემთხვევაში მათ უკან აღარ დააბრუნებენ და ბაზრის ადგილას სხვა ობიექტი აშენდება. ნაციონალები ამტკიცებენ, რომ ბაზრის ტერიტორიაზე კერძო ობიექტის აშენებით გურჯაანის მაჟორიტარი დეპუტატი დავით სონღულაშვილია დაინტერესებული. 
ქალაქის მერიის გადაწყვეტილებით, გურჯაანის მთავარ ბაზარში დასაქმებულებს დროებით ჭავჭავაძის ქუჩაზე გადაიყვანენ, თუმცა მოვაჭრეები აცხადებენ, რომ ადგილზე არც შესაბამისი ინფრასტრუქტურაა და არც პირობები, ტერიტორია კი ცენტრიდან მოშორებით მდებარეობს. 
ტერიტორიიდან გასვლას და ობიექტების დათმობას არც მაღაზიებისა და ხორცის პავილიონების მეპატრონეები აპირებენ. ისინი ამტკიცებენ, რომ მათ საჯარო რეესტრში ობიექტის რეგისტრაციაზე უარს წლებია, მიზანმიმართულად ეუბნებიან. 
ნაციონალ გიორგი ბოტკოველის მტკიცებით, გურჯაანის ბაზარში მიმდინარე პროცესები პარლამენტის დეპუტატ დავით სონღულაშვილის ინტერესებშია. 
გიორგი ბოტკოველი: არჩეული მერი იმის მაგივრად, რომ ხალხს ემსახურებოდეს და ამ ხალხის ინტერესებს იცავდეს, ემსახურება სონღულაშვილების კარს, რომლის საკუთრებაც არის ეს ბაზარი და აქ მოდის და ხალხს ეუბნება, რომ თურმე უნდა გადაიყვანოს სადღაც უკაცრიელში. აქ არიან მეპატრონეები ფართების, რომელსაც უკრძალავენ დარეგისტრირებას და ამაშიც პირდაპირ არის ჩართული დეპუტატი, მამამისი, მამიდამისი და ა.შ.“ 
ნაციონალის ბრალდებებს და მოვაჭრეების პრეტენზიებს ქალაქის მერმა და ბაზრის მფლობელმა უპასუხეს.
ნუკრი ლიპატრაშვილი: ბაზარი არის ჩემი საკუთრება, ჩემი ოჯახის საკუთრება და ჩვენ გამოვდივართ ბიზნესინტერესებიდან გამომდინარე. ჩვენს ინტერესშია, ბაზარი გაკეთდეს და იყოს არა მარტო ბიზნესის ინტერესიდან გამომდინარე, საზოგადოებრივი ინტერესიდან გამომდინარეც. გურჯაანისთვის ეს რაც არის დღეს, ამას ბაზარი არ ჰქვია. 
არჩილ ხანდამაშვილი: მე მერიის თანამშრომლებთან ერთად დავათვალიერე, სად შეიძლება განვათავსოთ დროებით და ეს დრო აუცილებლად შემჭიდროვებული ვადები იქნება, რომ მეპატრონეებმაც იდეალურად მოაწესრიგონ სისუფთავე და იცით, რომ გურჯაანის ბაზარში არის ანტისანიტარია. ეს ყველამ ვიცით. აუცილებლად მე ვხდები გარანტია, რომ დაბრუნდებიან უკანვე, ოღონდ გარემონტებულ და იდეალურ პირობებში.“ 
გურჯაანის ბაზრის გარშემო დაპირისპირება 2011 წლიდან გრძელდება. ტერიტორიის დატოვებას მოვაჭრეები არც ახლა გეგმავენ. პარალელურად, ბაზრის ადმინისტრაცია ანტისანიტარიის გამო სურსათის ეროვნულმა სააგენტომ უკვე რამდენჯერმე დააჯარიმა.

ადგილობრივ მოსახლეობას სამი მთავარი მოთხოვნა აქვს - აიკრძალოს მიმდებარე ტერიტორიაზე ჰიდროელექტროსადგურების მშენებლობა, ტურიზმის განვითარების მიზნით ადგილობრივ მოსახლეობას საკუთრებაში გადაეცეს თემში არსებული მიწის ნაკვეთები და მოხდეს ხაიშის ცენტრის ინფრასტრუქტურის განვითარება. ისინი წლების განმავლობაში ადგილობრივი ხელისუფლების უყურადღებობაზე საუბრობენ და ორ კვირაში მასშტაბური აქციისთვის ემზადებიან.
„იმედის კვირა“: მდინარე მესტია ჭალა, რომელიც კავკასიონის მთავარი ქედის სამხრეთ კალთაზე იღებს სათავეს, მყინვარული თოვლის, წვიმისა და მიწისქვეშა წყლებით საზრდოობს. მესტიის პანორამისა და ბუნებრვი ეკოსისტემის განუყოფელი ნაწილი მწვანე ჰესის აშენების შემდეგ არ შეიცვლება. სპეციალსტები გვიხსნიან, რომ ასეთი ტიპის ჰიდროელექტროსადგურის გარემოზე ზემოქმედება მინიმალურია და ეკოსისტემას არ ცვლის. 
ლუკა ჩაჩიბაია: ამ ადგილზე შენდება წყალმიმღები. ვიზუალურად ცოტა რთულად აღსაქმელია, მაგრამ როდესაც ის საბოლოო იერსახეს მიიღებს, აბსოლუტურად ჯდება იმ ლანდშაფტში, სადაც ჩვენ ეხლა ვიმყოფებით. დროებით მოგვიწია მდინარის კალაპოტის შეცვლა, რომ ეს მშენებლობა დავასრულოთ და მშენებლობის დასრულების შემდეგ მდინარე უკვე თავის ბუნებრივ კალაპოტს დაუბრუნდება და იმ წყლის ნაწილი, რომელიც გამოიყენება ენერგიისთვის, წყალმიმღებიდან მიემართება სალექარში და სალექარიდან უკვე - მილებში.“ 
სალექარიდან მდინარის წყლის ნაწილი, რომელიც ელექტროენერგიის მისაღებად არის საჭირო, 8 კილომეტრიან მილში გაივლის და საბოლოოდ მესტია ჭალაჰესი 2-ის სადგურს შეუერთდება. იმავე პრინციპით იმუშავებს მესტია ჭალა 1-ის სადგური. 
ლუკა ჩაჩიბაია: მილიდან შემოსული წყალი შემოედინება ამ შენობაში, სადაც დამონტაჟდება სამი ტურბინა-გენერატორი და წყლის მიერ გამომუშავებული მექანიკური ენერგია გარდაიქმნება ელექტროენერგიაში. გამოუშავებული ელექტროენერგიის შემდეგ ის წყალი, რაც მოთავსებული იყო მილში, დაუბრუნდება მდინარეს.“ 
სხვა ტიპის ჰესებისგან განსხვავებით მწვანე ჰესი ეკოლოგიურად ყველაზე უსაფრთხოა. მისი ერთ-ეთი მთავარი უპირატესობა წყლის დანაკარგის გარეშე გამოყენებაა. მწვანე ჰესი აგებულია მდინარის მოდინებაზე და ელექტროენერგიის გამომუშავებისთვის მხოლოდ მდინარის ბუნებრივ ენერგიას იყენებს. მარტივად რომ ვთქვათ, წყლის ნაწილი, რომელიც მდინარიდან მილში გაივლის, ისევ მდინარეს უბრუნდება. 
მარკუს უმტელჰოლცნერი: ჰიდროენერგიის წარმოება არის საერთაშორისო სტანდარტი, რომელიც უფრო და უფრო ვითარდება. აღსანიშნავია, რომ როდესაც ვსაუბრობთ ენერგიის წარმოებაზე, მსოფლიოს უმეტეს ქვეყნებში ჰიდროპროექტები არის ნომერ პირველი არჩევანი. საინტერესოა, რომ აქაურობა ძალიან ჰყავს ჩემს სამშობლობს, ავსტრიას. ჩვენ ასეთი ტიპის ჰიდროელექტროსადგურები დიდი რაოდენობით გაგვაჩნია. ასეთი სადგურები ყველაზე სუფთა ენერგიის წყაროა. გამოიყენე წყალი, აწარმოე ენერგია და დაუბრუნე ეს წყალი მდინარეს.“ 
მარკუს უმტელჰოლცნერი საერთაშორისო საინჟინრო საკონსულტაციო კომპანია "აიელეფს" წარმოადგენს, რომელიც პროექტის დაწყების პირველივე დღიდან სამუშაოების ხარისხს აფასებს. ასევე აკვირდება, რომ ბუნება მაქსიმალურად დაცული იყოს. 
მარკუს უმტელჰოლცნერი: ამ პროექტზე ჰიდრომექანიკური სამუშაოების შესასრულებლად და ტურბინების მიწოდებისთვის ავსტრიული კომპანიები ბრაუნი და კოსლერი შეირჩა, რომლებიც მაღალი საერთაშორისო სტანდარტის აღჭურვილობას აწარმოებენ. მინდა დაგარწმუნოთ, რომ აღჭურვილობა, რომელიც აქ გამოიყენება, არის ყველაზე უახლეს ტექნოლოგიებზე დაფუძნებული, რაც არის გარანტი იმისა, რომ ეს პროექტი იქნება ერთ-ერთი ყველაზე თანამედროვე. პროექტის დიაზაინი შექმნილია საერთაშორისო სპეციალიზირებული კომპანია "კოვერსის" მიერ. მინდა აღვნიშნო, რომ  ამ მომენტამდე ყველა სამუშაო სათანადო  სტანდარტით მიმდინარეობს და დარწმუნებული ვარ, მომავალი სამუშაოების შესრულების ხარისხი არ დაირღვევა.“ 
იმის მიუხედავად, რომ მესტიაში მწვანე ჰესს მსოფლიოში წამყვანი კომპანიები აშენებენ, მოსახლეობის ნაწილი სიახლემ მაინც შეაშინა. რამდენჯერმე მოეწყო საპროტესტო აქციებიც. ჰიდროელექტროსადგურის მიმდებარედ კორპუსებში იმასაც ფიქრობენ, რომ ტერიტორია დაიტბორება და სხვაგან გადასახლება მოუწევთ. მესტიელების ნაწილი კი ჰესის მშენებლობაში მდინარის პოტენციალის ათვისების პარალელურად მესტიის ბიუჯეტში კომპანიის მიერ ყოველწლიურად შეტანილ მილიონ-ნახევარ ლარს მდინარის კალაპოტის მოწესრიგებასა და ენერგომომარაგების გაუმჯობესებას ხედავს. 
მალხაზ ფალიანი: ეს როცა აშენდება, ამას მოყვება ჯებირების აშენება, გაბიონების აშენება და კალაპოტის მოწყობა მოსახლოებისთვის მოყვება ძალიან ბევრი სოციალური პროექტი, სადენები გამოიცვალა და კიდევ უფრო მეტ რაღაცას აპირებენ. 
ჯუმბერ მუშკუდიანი: არაფერი არ  გუბდება, არაფერი არ ფუჭდება, პირიქით უკეთესი იქნება და იმიტომ იქნება კარგი, რომ დენიც იქნება. თუ მდინარე კალაპოტში ჩადგება, ეს მთლად უკეთესია.“ 
„სვანეთი ჰიდრო“ ადგილობრივი მოსახლოების მხარდასაჭერად და გასაძლიერებლად სოციალურ პროექტებსაც ახორციელებს. ამჯერად უფასო ტრენინგი საოჯახო სასტუმრებოს მფლობელებს უნდა ჩაუტარონ, რომ მათ სასტუმროები ტურისტებით მეტად დატვირთონ და სამასპინძლო სერვისი თანამედროვე სტანდარტებს დაუქვემდებარონ. 
სოფო ნატროშვილი: ჩვენ დღემდე 1 მილიონი ლარის ინვესტიცია განვახორციელეთ სხვადასხვა სოციალური თუ ინფრასტრუქტურული პროექტების მიმართულებით და ვაგრძელებთ ამ მხრივ აქტივობას. გრძელვადიანი პროექტები გვაქვს დაგეგმილი, რომლებიც ძირითადად ისეთი აქტუალური მიმართულებების მხარდაჭერას გულისხმობს მესტიის რეგიონისთვის და მოსახლეობისთვის, როგორიც არის განათლება, ტურიზმი და სპორტი.“ 
კომპანიის წარმომადგენლები ჰესის მიმდებარე ტერიტორიებზე ძნელად მისასვლელ ადგილებში დამატებითი ტურისტული ბილიკების შექმნას ფიქრობენ. იმისთვის, რომ გარემოს იერსახე არ შეიცვალოს, მილი მთლიანად იქნება დაფარული. მიწისქვეშ გაივლის ელექტროგადამცემი კაბელებიც. პროექტი ლანდშაფტში ჩაჯდება და ის ადგილებიც გამწვანდება, სადაც ამჟამად სამშენებლო სამუშაოები მიმდინარეობს. საბოლოოდ ეკოსისტემის ცვლილების გარეშე მწვანე  ჰესს ქვეყნის ენერგოდამოუკიდებლობაში მნიშვნელოვანი შენატანი დაეკისრება. 
რომეო მიქაუტაძე: დადგმული სიმძლავრე ამ სადგურების არის 50 მეგავატი, საკმაოდ მნიშვნელოვანია ჩვენი სისტემისთვის. შემცირდება ჩვენი დღევანდელი იმპორტირებული ელექტროენერგიის რესურსი, რითაც უფრო ნაკლებად დამოკიდებული ვიქნებით ჩვენ მეზობელ ქვეყნებზე.“
მწვანე ჰესის სამშენებლო სამუშაოები წლის ბოლოს დასრულდება. ჯამში კომპანია 65 მილიონიან ინვესტიციას განახორციელებს. მომდევნო წლიდან მესტია ჭალაჰესი ექსპლუატაციაში შევა და წლის განმავლობაში 170 მილიონ კილოვატ ენერგიას გამოიმუშავებს. ის დამატებით ელექტროენერგიით 50 000 ოჯახს მოამარაგებს.“

„კვირის აქცენტების“ გუშინდელი გადაცემის თემა ქართველი ფაშისტები იყო. კვესიტაძესა და გვარამიასთან ერთად „მოსაზრებებს“ რომან გოცირიძე და ოთარ კახიძე გამოთქვამდნენ. 
 ეკა კვესიტაძე: საფრთხე, რომელსაც 2012 წლის შემდეგ პერიოდულად ვგრძნობდით და რომელიც 1 კვირის წინ მთლი თავისი მასშტაბით დ განსაკუთრებული სიცხადით შევიგრძენით, ეს კარგად ორგანიზებული არაფორმალური დაჯგუფებების დაუსჯელი თარეშია, რომელთა ლიდერები ერთი ხელის მოსმით „ქართული ოცნების“ ხელისუფლებისგან, მეორე ხელით კი რუსეთიდან იმართებიან. პირველს ისინი პოლიტიკურ ოპონენტებზე თავდასასხმელად სჭირდება, მეორეს კი რუსული პროპაგანდის გასავრცელებლად, მაგრამ 13 მაისს „ქართულმა ოცნებამ“ აჩვენა, რომ მოძალადეების დაჯგუფებას არა მხოლოდ პოლიტიკური ოპონენტების წინააღმდეგ გამოიყენებს, არამედ ნებისმიერი მოქალაქის მიმართ, ვინც იმ მომენტში მის ინტერსებს დაუპირისპირდება და მათ შორის სრულიად არაპოლიტიკური, პირადი თავისუფლების დაცვისთვის გამოსული ახლაგაზრდების წინააღმდეგაც. აქციის წინა დღეს ხელისუფლებამ ყველაფერი გააკეთა ე.წ. კონტრაქციის მოსაწყობად. სუს-ის აგენტების, ინტერნეტ ტროლების და საინფორმაციო სააგენტოების მეშვეობით აქციის მონაწილეების დემონიზება მოახდინა, რათა ფაშისტური და მოძალადე ჯგუფების სრული მობილიზაცია მოხმდარიყო, მერე კი დაპირისპირებულ მხარეებს შორის პოლიციელების კორდონი ისე ჩააყენა, როგორც თავის დროზე რუსეთმა აფხაზეთში ე.წ. სამშვიდობი ჯარები. ამის შემდეგ ხელისუფლებამ ისევ ნაცად რუსულ ტაქტიკას მიმართა. აქციაზე მისული შს მინისტრი მშვიდობიან მომიტინგეებს პირდაპირ თუ ირიბად ნეოფაიშტების აგრესიით დაემუქრა და კონტრაქციის აქციის დაშლის პასუხისმგებლობა მათ აჰკიდა. არცერთი დემოკრატიული ქვეყნის ხელისუფლება უარს არ ამბობს პოლიციის გამოყენებით ძალადობრივი აქციების დაშლაზე ანუ სახელმწიფოს ლეგიტიმური ძალის გამოყენებაზე მაშინ, როდესაც აქციები ძალადობრივია და სხვა ადამიანების უსაფრთხოებას ემუქრება.
 გასულ კვირას ხელისუფლებას ჰქონდა კანონით გაწერილი ვალდებულება - დაეშალა ნეოფაშისტების დაჯგუფებები, რომელიც პირდაპირ და ღიად იმუქრებოდნენ სისხლისღვრით და ძალადობით, მაგრამ მან ეს არ გააკეთა და თავისი ლიდერების  პირით განაცხადა, რომ დარბევების დრო წარსულს ჩაბარდა, რაც არის ადამიანების გრძნობებით ისეთი ცინიკური მანიპულაცია, რომელის მსგავსი იშვითად მოგვისმენია და რომელიც გასაგებ ენაზე სიტყვა-სიტყვით ასე ითარგმნება: „არ მოგვეწონება თქვენი საპროტესტო აქცია? პოლიცია არ დაგშლით, მაგრამ გამოვიყვანთ ყველაფრეზე წამსვლელ ნეოფაშისტებს და ისინი მოგხედავენ“. ეს არის ყველაზე საშიში და ბინძური თამაში, რომელიც საქართველოს უახლეს ისტორიაში რომელიმე ხელისუფლებას უთამაშია. გარდა იმისა,რომ ეს ნეოფაშისტური ჯგუფები ყოველი სიმბოლური გამარჯვების შემდეგ, რომელსაც თუნდაც გასულ კვირას მიაღწიეს, კუნთებს იმაგრებენ, ისინი ხელისუფლებისგან გაწეული სამსახურის სანაცვლოდ თითო ბარტყის გადმოგდებას ითხოვენ. ასეთი ბარტყები იყო ცოტა ხნის წინ კონსტიტუციაში შეტანილი ცვლილებები, მაგ. უცხო ქვეყნის მოქალაქეებისთვის მიწის მიყიდვის აკრძალვა, რომელმაც მკვეთრად გააუარესა საინვესტიციო გარემო და ქვეყნის ეკონომიკური განვითარება კიდევ უფრო შეაფერხა. სულაც არ არის შემთხვევითი, რომ სწორედ ამ კვირაში გახდა ცნობილი „ქართული ოცნების“ ახალი საკანონმდებლო ინიციატივის, ანუ ახალი ბარტყის შესახებ, რომლის თანახმადაც სასამართლოს ენიჭება უფლება, განიხილოს შემოქმედებითი ნაწარმოების გავრცელების აკრძალვასთან დაკავშირებული საქმეები, რაც ნიშნავს, რომ თუ ერთმა ნეოფაშისტმა სპასპეტმა ჩათვალა, რომ რომელიმე მწერლის ნაწარმოები ან მხატვრული ფილმი მის გრძნობებს შეურაცხყოფს, მას შეუძლია, სასამართლოს მიმართოს და ამ ნაწარმოების გავრცელების აკრძალვა მოითხოვოს, ხოლო თუ ამ კანონპროექტის მიღების შემთხვევაში ადამიანების გარკვეული ჯგუფი აქციას მოაწყობს და სიტყვის თავისუფლებას დაიცავს, რა პრობლემაა, ხელისუფლება ხელს არ გაისვრის, მაგრამ ნეოფაშისტების კიდევ უფრო მოძლიერებულ ბანდას მიუქსევს. სწორედ ასე ვიწროვდება თავისუფლების წრე. გუშინ ამ ჯგუფების თავდასხმის სამიზნე საძულველი პოლიტიკური პარტია იყო, დღეს - დემონიზებული ახალგაზრდები არიან, ხვალ - გარყვნილი მწერლები და რეჟისორები იქნებიან, ზეგ კი თქვენ იქნებით, ვინც სოციალური პრობლემების გასაპროტესტებლად ქუჩაში გამოხვალთ.
ნიკა გვრამია: ბარტყების გადაგდების ნაწილში მექნება შენიშვნები. არ მგონია, რომ ეს ძალა ვინმეს ბარტყებს უყრიდეს. მგონია, რომ ყველაზე უფრო ფაშისტურად განწყობილი მსხვილი პოლიტიკური ძალებიდან დღეს არის „ქართული ოცნება“. მისი რამდენიმე გადაწყვეტილება, მათ შორის ის, რაზეც ვსაუბრობთ, მათ შორის რელიგიურ გრძბობების შეურაცხყოფასთან დაკავშირებული კანონი და ა.შ. ცენზურა საქართველოში შემოდის, ის შემოდის სხვდასხვა გზით, ის შემოდის თამბაქოსთან დაკავშირებული აკრძალვების სახით თუ ეკლესიასთან დაკავშირებული თუ კონტენტთნ დაკავშირებული, ამას მნიშვნელობა არ აქვს, ეს არის ფაშიტური მნიშვნელობის ელემენტები.
კვესიტაძე:  მუსოლინს აქვს კარგი ფრაზა, რომ თუ ქათამს ნელ-ნელა, ბუმბულ- ბუმბულ გაპუტავ, ამას ხალხი ვერ შეამჩნევს, მართლა ესეა.
გვარამია:  ბოლოს შიშველი ქათამი შეგრჩება მაინც, მაგრამ შეიძლება, დაგვიანებული იყოს. სანამ ასე გაგვპუტავენ, ჯობია, რეაქცია მანამდე გვქონდეს. ორი სიმრავლეა ჩვენთან. ერთი არის ფაშისტები, მეორე არის ქოცები. მე  მაინტერესებს, რა თანხვედრაა ამ ორ სიმრავლეს შორის? ყველა ქოცი ფაშისტია თუ ყველა ფაშისტი ქოცია თუ როგორ ფიქრობ?
კვესიტაძე:  ჩვენ გვაქვს ხელისუფლება, რომელიც ნაბიჯ-ნაბიჯ მიდის ცენზურისკენ და სახიფათო თამაშს თამაშობს. მე 20 წელია, ქართულ ჟურნალისტიკაში ვარ, 90-იან წლებსაც მოვესწარი როგორც მოზარდი და 90-იანი წლების შემდეგ ასეთი საშიში თამაში, როგორსაც ხელისუფლება თამაშობს...
გვარამია:  90-იან წლებში სად გახსენდება ესეთი თამაშები?
კვესიტაძე: აბსოლიტურად სხვა ფორმები იყო, მაგრამ...
გვარამია:  მე მახსოვს ულტრანაციონალიზმი 90-იანი წლების დასაწყისშიც, მერეც... ღიად ფაშიტური მოძალადე ჯგუფები, რომელსაც ხელისუფლება იყენებს და ამით ჟონგლიორობს და თან ერთის მხრივ რუსეთი აფინანსებს - მე  არ მახსოვს.
კვესიტაძე: მტკიცებულებები არსებობს, როგორ ფინანსდებიან ეს ორგანიზაციები რუსეთისგან.
გვარამია:  და არსებობს მტკიცებულებები, როგორ იყენებს მათ ხელისუფლება.
ეკა კვესიტაძე: აქამდე სხვადასხვა ჯგუფები, ეს არის ყოფილი პოლიტპატიმრების სტატუსით გამოშვებული ხალხი, ე.წ. პატრიოტული მოტივებით გამოსული ხალხი, ახლა გაჩნდა ნეოფაშისტური ჯგუფები ანუ სხვადასხვა პატარა დაჯგუფებების შექმნა, რომელიც  ერთიანდება.
გვარამია:  ე.წ. რელიგიური მოტივებიც დავამატოთ.
კვესიტაძე:  რასაკვირველია, ეს ყველაფერი არის ერთ იმაში, რადგან ეს არის ყველა ის თემა, სადაც ადვილია ადამიანებით მანიპულირება. 
გვარამია:  ამას რუსეთი ამუშავებს საქართველოში, ამ ხალხის აქციებს იცავს ქართული პოლიცია. ეს არის ძალიან სამწუხარო. რა თქმა უნდა, მათ აქვთ გამოხატვის თავისუფლება, მაგრამ იმ ვითარებაში, როდესაც ისინი ემუქრებიან მათ შორის ფიზიკური ანგარიშსწორებით სხვებს და აქ შემოყავს ქართულ პოლიციას, მის ხელმძღვამელობას სიტყვა „დარბევა“, ნაცვლად იმისა, რომ იხმაროს სიტყვა „დაშლა“, რც ლეგიტიმური ოპერაციაა და ყველაგან მოძალადეები უნდა დაიშალონ, მითუმეტეს, როდესაც კონკრეტულ სხვა აქციას ემუქრებიან. ეს აქციები იმარჯვებენ და ის აქციები მარცხდებიან, სადაც თავისუფალი  ადამიანები დგანან, ცეკვავენ, მათ შორის ფსევდო დაცულ ტერიტორიებზე, როგორიც არის 9 აპრილის მემორიალი, რომელზეც ცეკვა რატომ არის კრამოლა, ეს არავინ არ იცის, ეს არ არის არც რელიგიური და არც ისტორიული და კულტურული მნიშვნელობის ძეგლი. ეს არის თავისუფლებისთვის შეწირული ადამიანების მემორიალი, რომელზეც თავისუფლების აქტის აღსრულება არ მიმაჩნია სირცხვილად, მაგრამ რამდენმა პორტალმა გაავრცელა ეს ვიდეო და გამოიყენა შავი პიარისთვის? 
კვესიტაძე: რა მოხდა წინა დღეს? - სხვადასხვა განსაკუთრებული მომენტები, რომელიც კარგად იმოქმდებდა ადამიანებზე, ისინი ამოკრიბეს და ჩვენ მთელი დღის განმავლობაში ვხედავდით, როგორ ვრცელდებოდა ეს ვიდეოები. ის ხალხი, რომლებიც უშუალოდ იმართებიან რუსებისგან თუ ხელისუფლებისგან, ე.წ. მოყვარული პატრიოტები თუ ფაშისტებიც გააერთიანა, ხალხი გამოსული იყო გარეთ, ბნელი იდეებით ადვილია ხალხის მანიპულირება.
გვარამია:  ბნელი იდეები ბევრ ადამიანს აქვს. საქართველო არ არის განვითარებული ქვეყანა. საქართველო არ არის განათლებული ქვეყანა. ეს ყველაფერი წინ გვაქვს, თუ ნორმალური ხელისუფლება ოდესმე გვეღირსა და იმედი მაქვს, ესე მოხდება, მაგრამ როდესაც ხელისუფლება მფარველობს ასეთ დაჯგუფებებს და დიდი დონაცია ფინანსური რესურსების ხდება რუსეთიდან და ეს სინერგია ამ ორი ძალის ბუშტავს ამ ფსევდოპატრიოტიზმს და ფაშიზმს, ცხადია, რომ ამ ძალას რთულია, გაუმკლავდეს თავისუფლების მოყვარე დამცველი ადამიანები.
კვესიტაძე: თუ ვინმე უყურებს ამერიკის არჩევნებში რუსეთის ჩარევის პროცესს, რაში გამოიხატება ეს ჩარევა? ვიღაცას შეიძლება ეგონოს, რომ რუსეთი ჩაერია იმიტომ, რომ ტრამპს გაემარჯვა. რუსული ჩარევა ხდება ისე, რომ მოახდინოს საზოგადების სრული გათიშვა ერთმანეთისგან, რადიკალიზაცია და ფრაგმენტალიზაცია, ერთმანეთთან დაპირისპირება. დღეს რასაც ვხედავთ საქართველოში, მე ასეთი ფრაგმენტირებული, ასეთი დაშლილი და ურთიერთდაპირისპირებული არ მინახავს. სხვათაშორის გამოიყენა ხელისუფლებამ, ამ აქციის შემდეგ იმ პროტესტანტების ჯგუფშიც მოხდა დიდი გათიშულობა.
გვარამია: რუსეთის ინტესები საქართველოს შსს-ს ინტერსებს, მეთოდოლოგია ძალიან დაემთხვა ერთმანეთს.
კვესიტაძე: აქ უნდა ავღნიშნოთ, რომ გახარია აღმოჩნდა ბევრად უფრო ჭკვიანი და ბევრად უფრო პოლიტიკური ალღოიანი ფიგურა, ვიდრე სხვა. სხვა შს მინისტრის გვარის გახსენებაც გაგვიჭირდება.
გვარამია: სხვა შს მინისტრების ფონზე გახარია „ტიპია". ეს ფაქტია. კალაძის ფონზეც. კალაძე ხომ საერთოდ აღარ იკითხება როგორც პოლიტიკური მოვლენა ამ მოვლენების შემდეგ.
კვესიტაძე: ძალიან კარგად შეასრულა, გამოიყენა ბოდიში, როგორც მანიპულაციის იარაღი, 2 დღის წინ ეს პარლამენტში გადაიზარდა სამართლდამცველებისთვის გადახდილ მადლობად. ბოლო 1 წელია, გვესმის საუბარი იმაზე, რომ გახარია დაინიშნება პრემიერ მინისტრად.
გვარამია: თუ ძალიან ზემოთ არ ავიდა ბიძინა ივანიშვილის შკალაზე, მე ვფიქრობ ეს მოხდეს და თუ არ გადააჭარბა დასაშვებ ტემპერატურას. 37-მდე თუ ავიდა, ის ვერც პრემიერ მინისტრი და ვეღარც შს მინისტრი ვერ იქნება.
კვესიტაძე: ამ აქციაზეც და მანამდეც გვახსოვს, როდესაც მის შს მინისტრობის პირველ პერიოდს დაემთხვა ის საშინელი მკვლელობა 51-ე სკოლის ბავშვებს შორის დაწყებული კონფლიქტი, რომელიც საშინლად დამთავრდა, მაშინაც გამოიჩინა ხასიათი, თქვა, რომ ყველა დაისჯება...
გვარამია: რაში გამოიჩინა ხასიათი? საქმის გაყალბების მეტი იმ საქმეში ჯერ-ჯერობით არაფერი არ ხდება. იგივე რატიანის საქმეში. გახარია ჯერ-ჯერობით ერთადერთი, რითაც გამოირჩევა, ის არის გამბედავი გახმოვანებაში.
კვესიტაძე: კვირიკაშვილი მაგალითად ვერ მივიდოდა აქციაზე.
გვარამია: ეგ ფონი არ გამოგვადგება. კვირიკაშვილის ფონზე გამბედავია ჩემი ძაღლიც, პოლიტიკურად გამბედავი.
კვესიტაძე:  გახარია ისე წარმოჩინდა, მე რომ ვიყო ხელისუფლების მხარდამჭერი, ძალიან მომეწონებოდა ეს ადამიანი, ვიტყოდი, რომ კარგად ითამაშა და ძალიან კარგი სვლები გააკეთა.
გვარამია: ჰო, ალფა მეილი, რაზეც პრეტენზია ჰქონდა კალაძეს, ახალი ალფა მეილი ქოცებს ჰყავთ, ეს გააკეთა. ალფა მამრი, ბოდიში. 
კვესიტაძე:  გამოჩნდა, როგორც სწორი პოლიტიკური მესიჯების მქონე პოლიტიკოსი. აქედან გამომდინარე ვეჭვობ მის გაპრემიერებას. ბიძინა ივანიშვილს ვინც არ უნდა პრემიერის პოსტზე, არ უნდა ადამიანი, რომელიც გამოირჩევა პიროვნული თვისებებით, გამბედაობით და დამოუკიდებელი თამაშის სურვილით.
გვარამია: არ ფიქრობ, რომ გახარია შეიძლება პრეზიდენტობის კანდიდატად მოგვევლინოს და ეს სიგიჟე მისი პიარის შეიძლება ზუსტად საიმისოდ იყოს, რომ უბრალოდ „ქართულ ოცნებას“ არ ჰყავს პრეზიდენტობის კანდიდატი.
კვესიტაძე: თუ უნდათ გახარიას გაფუჭება, როგორც პოლიტიკოსის...
გვარამია: ესე შეიძლება გახარიას არ წარმოუდგენია. საბოლოოდ პრეზიდენტობა როგორ შეიძლება გაფუჭება იყოს? ნუ დააკნინებ ჩვენს ქვეყანას.
კვესიტაძე:  რომ იყოს გახარია პრემიერ მინისტრი, კონსტიტუციის მიხედვით მთავრობას მართავს და არის პირველი პოლიტიკური ფიგურა თავისი ვალდებულებებით და...
გვარამია: პრობლემების თვალსაზრისით, პრეზიდენტობის კანდიდატი ბევრად უფრო მნიშვნელოვანი პრობლემაა „ქართული ოცნების“, რადგან პრემიერი დე ფაქტო ყოველთვის იქნება ივანიშვილი. რაც შეეხება პრეზიდენტს, ეს არის ბოლო არჩევითი პრეზიდენტი, თუ ახალმა ხელისუფლებამ ეს სამარცხვინო რამ არ შეცვალა და მათ სჭირდებათ არჩევითი ფიგურა. არ არის ასე მარტივი არც „ქართული ოცნებისთვის“.
კვესიტაძე:  ვერ დაგეთანხმები. თუ გახარია პრეზიდენტად კანდიდატურას წამოაყენეს, ვფიქრობ რომ ივანიშვილს მისი შეეშინდა და ამით მისი განეიტრალება დასჭირდება... მაგრამ ესეც სპეკულაციაა.
გვარამია: სასაცილოდ ჟღერს „გახარიათი შეშინებული ივანიშვილი“.
კვესიტაძე:  ივანიშვილს ყველასი ეშინია, ვისაც აქვს პირადი თვისებები  და ძლიერი ხერხემალი.
გვარამია: მე მგონია, რომ ივანიშვილი ძირითადად იმათ უფრთხის, ვინც მოახერხა მისი ხელისუფლების პერიოდში ფულის დაგროვება და ამის ნათელი მაგალითია კალაძე, რომელსაც არავითარი ისეთი მნიშვნელოვანი თვისებები არ აქვს, რაც თქვი, მაგრამ აქვს ფული.
კვესიტაძე: კალაძე და გახარია არის ორად-ორი ფიგურა, რომლის სახელების და გვარების გახსენება არ გაგვიჭირდება, განსხვავებით სხვა მინისტრებისგან.
გვარამია: მე პირადად ჩემს ცხოვრებაში, ვაღიარებ, პოლიტიკაში სანამ მოვიდოდი იმ ცხოვრებასაც ვგულისხმობ, არ ვიცი დღეს პრაქტიკულად 3/4 გვარებისა მინისტრთა კაბინეტში. ეს იყო ბიძინა ივანიშვილის მიზანი. მან მიზანს მიაღწია. მაშ ასე, ყველა ქოცი ფაშიტია თუ ყველა ფაშისტია ქოცი? შენ იცნობ ქოცებს, რომლებიც არ არიან ფაშიტები?
კვესიტაძე:  კი, ვიცნობ.
გვარამია: იცნობ ფაშისტებს, რომლებიც არ არიან ქოცები? მე - არა.
კვესიტაძე: მეც არა. ასე რომ, პირდაპირ შეგვიძლია ვთქვათ, რომ ყველა ფაშისტი ქოცია.
რომან გოცირიძე: არა, ყველა ქოცი არ არის ფაშიტი,  მაგრამ ყველა ფაშისტი არის ქოცი.
გვარამია:  ყველა ფაშისტი რატოა ქოცი?
რომან გოცირიძე: ფაქტობრივად, ეს არის მათი იდეოლოგია, ამ ლოზუნგით მოდიოდნენ ისინი, როდესაც კონსტიტუციას ქმნიდნენ და ფაქტიურად ის საკონსტიტუციო ცვლილებები, რომელიც შემდეგ იქნა მიღებული, რეალურად არის ერთსულოვნად მხარდაჭერილი როგორც „ქართული ოცნების“ პოლიტიკური ნაწილის, მთავრობის, ასევე პარლამენტის მიერ. მათ ჰგონიათ, რომ მიიღეს ძალიან კარგი შესწორებები ქორწინებასთან დაკავშირებით, მიწასთან დაკავშირებით, რელიგიასთან დაკავშირებით, ცენზურასთან დაკავშირებით.
გვარამია: ესე თუ წავედით, აღმოჩნდება, რომ ყველა ქოციც ფაშიტია.
რომან გოცირიძე: ამიტომ, როდესაც მათ ჰგონიათ, რომ მიიღეს კარგი კონსტიტუცია, არადა ეს კონსტიტუცია, ეს იდეოლოგია იყო ფაქტობრივად გამოსული ქუჩაში, იქ პარლამენტში არის დახვეწილი იურდიული ტერმინებით და სამართლებრივად ასაბუთებენ. ქუჩაში გამოჩნდა ეს ხალხური ლექსიკით, რომ ფაშიზმია, რომ ამ მიმართულებით რაც კონსტიტუციაში იყო ჩადებული, კრძალავენ, თუნდაც რელიგიური გამოხატვის თავისუფლება შეიძლება აიკრძალოსო, ასეთი რამე იყო კონსტიტუციაში, თუ ეს მიზანშეწონილია სახელმწიფო ინტერესებიდან და შემდეგ ვენეციის კომისიის დიდი ზეწოლის გამო ერთი თვის მერე ხელახლა შემოიტანეს და ეს მუხლი იქნა ამოღებული. ფაქტობრივად კონსტიტუციამ და მისმა იდეოლოგიამ გაამყარა ის, რაც ხდებოდა ქუჩაში.
გვარამია: რატომ უთხარით გახარიას, ნიჩურტი გაქვს ბოდიშის მოხდის დროს ასე იყავიო?
რომან გოცირიძე:  მგონია, რომ გახარია პირდაპირ მოქმედებდა ივანიშვილის დავალებით და ავტონომიური მოქმედების შესაძლებლობა არ არსებობს.
გვარამია: კონტრასტს გავუსვით ხაზი მასა და დანარჩენ უსახურებს შორის.
რომან გოცირიძე: კონტრასტი არის ერთ რამეში, რომ გახარია არ არის ისტერიული ადამიანი.
გვარამია:  რუსთავი 2-ს აქვს სათქმელი გახარიაზე დადებით ტონალობაში, რადგან რუსთავთან იყო პრობლემები ფაშისტური ჯგუფების და მაშინ ეს ადამიანები ალაგმა შსს-მ. არ ვიცი, წინა შს მინისტრი ამას იზავდა თუ არა, მაგრამ, ფაქტია, რომ ამ შს მინისტრმა ეს ქმნა. ვერ შევალ იმ კონსპირაციაში, რომ ეს დადგმული, დაგეგმილი და ა.შ. იყო. ფაქტი სახეზეა, დაესხნენ ჩვენს ჟურნალისტს თავს, ეს ადამიანები დააპატიმრეს და ისინი ეხლა წინასწარი აღკვეთის ქვეშ იმყოფებიან. 
გოცირიძე: ჩვენ უნდა შევაფასოთ, რომ მისი ფიგურა გახდა  მნიშვნელოვანი სწორედ ამ აქციის შემდეგ. მანამდე განსხვავებული ნაბიჯები გადადგა, გამოირჩეოდა სხვებისგან, არ არის ისტერიული, ჩვენ  გვინახავს პრემიერ მინისტრიც და მთავრობის წევრებიც, რომლებიც ვერ აკონტროლებენ თავს. ის იყო ზომიერად ემოციური პარლამენტში, არ ღიზიანდებოდა და ოპოზიციისადმი კეთილგანწყობილი პასუხებით გამოირჩეოდა. ანუ შინაარსის თვალსაზრისით  სხვა საკითხია, ფორმის თვალსაზრისით ის განსხვავდება სხვებისაგან, მაგრამ ჩვენ უნდა შევაფასოთ მისი მუშაობის შედეგი. შედეგი იყო ის, რომ მან ფაქტობრივად უღალატა კონსტიტუციას. მან  დაარღვია  საქართველოს კანონი, ხელი შეუწყო ფაშისტების აღზევებას, ფაშისტების კიდევ უფრო მომძლავრებას და როდესაც ვამბობთ, რა უნდა ეკეთებინათ, რა უნდა ეკეთებინათ და რაც გააკეთა მოლდოვის მთავრობამ. ზუსტად 17 მაისს ქუჩაში გამოვიდნენ დემონსტრანტები და არა ისე, ჩვენთან რომ ქუჩაში ვინ აღირსებს მათ გამოსვლას, კანცელარიასთან იყვნენ შეყუჟულნი და რკინებით შემოფარგლული...
გვარამია: როგორც თქვენმა ერთმა კოლეგამ, ლურსმანაშვილმა უწოდა - პიდარასტები, უკაცრავად ამ სიტყვაზე...  
კვესიტაძე: რაზეც რეაქცია არ ჰქონდა არავის და ეს იყო ძალიან შემაშფოთებელი, რომ პარლამენტის თავმჯდომარემაც კი უბრალოდ შენიშვნაც კი არ მისცა. 
გოცირიძე: ამას ვამბობდი. როდესაც პარლამენტში ესეთი განწყობა არის, მან პიდარასტები და ნარკომანები უწოდა... სხვათაშორის მან უწოდა სწორედ კლუბის დარბევის შემდეგ შეკრებილ ახალგაზრდებს, მათი მისამართით თქვა ეს. იქ პასუხი არავინ გასცა, მაგრამ კულუარებში მხარზე ხელს წამოარტყამდნენ და ეტყოდნენ, აი ბიჭო რა მაგარი რაღაცა თქვი და შენ ჩემი სათქმელი თქვი და ა.შ. 
გვარამია: მათ შორის პიდარასტებიც წამოარტყავდნენ მხარზე ხელს.  
გოცირიძე: არ ვიცი, ჩვენთან როგორც წესი ისინი ფარულები არიან.
გვარამია: ეგენი გამოირჩევიან ეგეთ განცხადებებზე ზურგზე ხელის წამორტყმით. 
კვესიტაძე: როდესაც ეს ფრაზები მოვისმინეთ ჩვენ შს მინისტრისგან, რომ ეს მხოლოდ დასაწყისია, რომ სამართალდამცავები მოქმედებდნენ კანონის მიხედვით, რომ შსს-ს კლუბში ავტომატით შესვლის კომპლექსი არ უნდა ჰქონდეს, ახალგაზრდების ენერგია არასწორმა ძალებმა გამოიყენეს - მე ვფიქრობ, რომ ეს  ახალგაზრდები, ვინც იქ იყვნენ და ვინც ტაში დაუკრა გახარიას ბოდიშს, ძალიან იმედგაცრუებულები იქნებოდნენ გუშინ, რადგან ალბათ მათთვის ცხადი გახდა, როგორ გააცურეს და კარგად გამოუვიდა  ეს გახარიას. მისი ერთი კვირის წინ მოხდილი ბოდიში ძალიან თავისუფლად გადაიზარდა სამართალდამცავებისთვის გადახდილ მადლობაში. 
გოცირიძე: შევადაროთ გახარიას და მოლდოვის შს მინისტრის საქციელი. მოლდოვის შს მინისტრმა გამოიყენა წყლის ჭავლები და დაშალა. მან დაიცვა კანონი, კონსტიტუცია და ადამიანები, რომლებსაც ჰქონდათ შეკრებისა და გამოხატვის თავისუფლება. იქ არ იყვნენ  ფაშისტები, იქ იყვნენ რელიგიური ექსტრემისტები, ჯვრები ეჭირათ. ჩვენთან ქუჩაში იყვნენ უკვე ჩამოყალიბებული ფაშისტები, რომლებიც შეიძლება ვიღაცას მოეჩვენოს სასაცილოდ, სპასპეტები ჰყავს და გენერლები, მაგრამ ნუ დაგვავიწყდება, რომ ...
გვარამია: სასაცილოდ ეს ეჩვენებოდათ ჰიტლერის გერმანიაში, დასაწყისში. 
გოცირიძე: დიახ, ამას ვამბობდი, ჰიტლერი იყო სასაცილო თავის დროზე. 
გვარამია: ეკას წარდგენაში იყო, რომ დღეს დაარბიეს ახლგაზრდები, ჯერ თქვენი პარტია ახსენა მან, არასასურველი პარტია 2014-ში თუ 2013-ში ბიბლიოთეკასთან, მერე იყვნენ მწერლები, მერე ეს ახალგაზრდები და მომავალში სოციალური უკმაყოფილების გამოსახატად რომ ხალხი გამოვა, იმათაც დაარბევენ  ამათი მეშვეობითო.  არჩევნების  გაყალბების გამო თუ გამოვიდა ენმ ან სხვა პოლიტიკური პარტია ან ბევრი პოლიტიკური პარტია ერთად და ეს პოლიტიკური ჯგუფები თუ გამოგიყვანათ ხელისუფლებამ, როგორც მარბიელი რაზმი, ფორმალური ხელისუფლება აღარ არბევს და არაფორმალური ხელისუფლების მეშვეობით ხდება დარბევა, რაც გაცილებით უარესია, ვიდრე ნებისმიერი ფორმალურ სივრცეში მიმდინარე თუნდაც ლეგიტიმაციას ოდნავ აცდენილი პროცესები. ამ შემთხვევაში რას აკეთებს ენმ და მისი მოკავშირე პოლიტიკური ძალები? 
გოცირიძე: როდესაც ხელისუფლება იყენებს ასეთ არაფორმალურ ძალას, აფინანსებს, ავარჯიშებს, ჩვენ ვიცით კორცხელის ხალხი, რომელიც თავს დაესხა ენმ-ს და სასტიკად გაუსწორდა რიგით ადამიანებს,  სამი წელი გავიდა მას შემდეგ და გუშინ იყო ზუგდიდში მორიგი სასამართლო პროცესი და ჩვენ ძალიან კარგად ვიცით, რომ მათ არავინ არ დასჯის. მათ ჰქონდათ თავიანთი სტადიონი, დახურული არეალი, ვიცით ვინ იყო მათი სპორტული ტრენერები, კურატორები, ვინ ავარჯიშებდა, როგორ იქმნებოდა ეს სტრუქტურა, როგორ იყენებდნენ შემდეგ არჩევნებში, როგორ მართავდნენ ქურდები რუსეთიდან საარჩევნო პროცესებს და საარჩევნო უბნებთან როგორ იყვნენ ჩაცუცქული უბნის შავი ტიპები. ყველანაირი ეს სცენარი  მათ დამუშავებული აქვთ და მათ შორის ამ ბნელი, ამ ველური ძალებით. ხელისუფლება როდესაც იყენებს ასეთ ძალას და არაფორმალურ ძალას, იძულებულები ვხდებით, დავიცვათ ძალით თავი ჩვენც. სხვა გამოსავალი არ არის. ეს არის პირდაპირი ბიძგება სამოქალაქო დაპირისპირებისკენ, რაც ძალიან სახიფათოა. როდესაც შენ არ გიცავს კანონი, არ გიცავს ლეგიტიმური ძალის გამოყენების უფლების მქონე სტრუქტურები, მაშინ იძულები ხარ, დაიცვა თავი. 
გვარამია: დიდი ეჭვი მაქვს, მაშინ დაგშლიან თქვენ. 
გოცირიძე: არ ვიცით, ვინ ვის დაშლის, მაგრამ ხელისუფლებას ეხლავე მოვუწოდებთ, დაშალონ ეს ფაშისტური ჯგუფები. წინააღმდეგ შემთხვევაში შესაძლებელია ამ ნამსხვრევებში ხელისუფლება მოყვეს და გაცილებით სავალალოდ დამთავრდეს მათთვის, ვიდრე მათ ეს ჰგონიათ. 2% მიიღო ჰიტლერმა 28-ში, მაგრამ 32-ში 33% და გახდა კანცლერი, მოვიდა ხელისუფლებაში. ნუ ვეთამაშებით ამ ადამიანებს. ფაშიტები არიან მთავარი ხალხი, რომლებიც იყვნენ მათთან ერთად მთავრობაში, იყვნენ მათი პოლიტიკური ნაწილი, მათთან ქეიფობენ, ერთად არიან და მათ რეალურ, იატაქვეშა ორგანიზაციების სახეს წარმოგვიდგენენ. ეს არიან მთავარი ფაშისტები.
ისე, ვარ ბიტლომანი და რა ვქნა, კლუბშიც მივალ, თუკი გახსნიან და თუკი მთავრობას აქვს სურვილი, რომ საქართველოში განვითარდეს კულტურული პროცესები, სხვათაშორის ეს კლუბები ევროპაში არიან ცნობილნი და მიუხედავად იმისა, რომ კლუბის მეპატრონეები არიან ხელისუფლების ჯგუფებში, მათ საარჩევნო კამპანიაში მონაწილეობენ, მუდამ დავუჭერ მხარს, ისევე, როგორც ჯემ ფესტს ვუჭერდი მხარს, როგორც კაზანტიპს ვუჭერდი და როგორც საერთოდ  საქართველოს გახსნილობას და ევროპულობას ვუჭერ მხარს. წავალ კლუბში...
კვესიტაძე: რომან გოცირიძის გამოსვლაში მომეწონა მიმართვა მარიამ ჯაშთან, განათლების კომიტეტის თავმჯდომარეა ეს ქალი და საოცარი გამოსვლები აქვს. მანამდე ჰქონდა, რომ ნინია კაკაბაძის არჩევის გამო ბოდიშს ვუხდი ეკლესიასო.... 
გვარამია: საოცარი პარლამენტის წევრია. ისტორიის გადაწერა დიდი ხანია ოცნებას უნდა, მაგრამ...
კვესიტაძე: და მერე რომან გოცირიძემ შეაჩერა, რომ ის ვალდებულია თავისი  ამომრჩევლის მიმართ და არა ეკლესიის მიმართ. სეკულარულ სახელმწიფოში ასეა. 
მარიამ ჯაში (არქივი): ძალიან სიმბოლურია, რომ დღეს დარბაზში გვესწრება ორი ჩვენი კოლეგა, ბ-ნი კობა ნარჩემაშვილი, რომელიც იყო მთავარი მოქმედი პირი 2003 წლის მოვლენების მშვიდობიანად დასრულებასთან დაკავშირებით და დღეს გვყავს გიორგი გახარია, რომელმაც 13 მაისი მშვიდობიანად, კონფლიქტის გარეშე დაასრულა. ეს არის დადასტურება იმისა, რომ ამ ხელისუფლების ძალოვანი სტრუქტურა არასდროს არ წავა საკუთარი საზოგადოების წინაშე.  
გვარამია: მე არ ვიცი, სად უფრო მეტი იდიოტიზმია, მორჩილ სოსანაში თუ ამ ქალბატონში, მაგრამ საინტერესო რამ თქვა, რომ იმანაც არ დაარღვია და არც ამანო და ეს ნიშანია, რომ ეს ხელისუფლებაო... პრაქტიკულად ხელისუფლების უწყვეტობას გაუსვა ხაზი, გადაახტა 9 წელს და შევარდნაძის ხელისუფლების სამართალმემკვიდრედ დაასახელა ეს ხელისუფლება. 
კვესიტაძე: მე მგონი, ცუდი საქმე გააკეთა, რომ ნარჩემაშვილთან დააკავშირა გახარია. 
გვარამია: ცუდი საქმე არ გააკეთა. სიმართლე თქვა. რეალურად მართლა ესეა. „ქართული ოცნება“ არის რევანში შევარდნაძის პოსტსაბჭოტა ნომენკლატურის, რაც საბჭოთა კავშირში ბევრგან მოხდა, რევანში ვარდების რევოლუციის წინააღმდეგ, ანუ პროდასავლური კურსის წინააღმდეგ. დღეს ხელისუფლებაში არიან რევანშისტები, რომლებიც შურს იძიებენ შევარდნაძის ნომეკლატურის ნაცვლად. მე დარწმუნებული ვარ, რომ ვარდების რევოლუცია რომ არ მომხდარიყო, პრემიერი კვირიკაშვილი ხელისუფლებაში რაღაც დროს რაღაცა ფორმით მოხვდებოდა შევარდნაძის კურსის გამგრძელებლად. 
კვესიტაძე: რასაკვირველია, „ახალი მემარჯვენეებიდან“ აუცილებლად მოხვდებოდა.  
გვარამია: არ მგონია, რომ ახალი მემარჯვენეებიდან. პრემიერი კვირიკაშვილი რაღაცა ფორმით იქ იქნებოდა.  ზუსტად ეს თქვა მარიამ ჯაშმა - ეს ხელისუფლება როგორც მაშინ არ არბევდა, ეხლაც ისე არ დაარბევსო. პრაქტიკულად დროთა კავშირი დაამყარა ამ ორ ძალას შორის და ეს ნამდვილად სწორი და კარგი იყო. 
ოთარ კახიძე: როდესაც ვსაუბრობთ ფაშიზმზე, ჩვენ ვსაუბრობთ გარკვეულ ისტორიულ გამოცდილებაზე, ისტორიულ ფიგურებზე. ეს პირები ეხლა უფრო კარიკატურული სახეები არიან ამ ტერმინის და თვითონ ლიდერები ამის არის ბნელი რუსეთუმეები, ჩუნგა-ჩანგა, ჭუკლი-პუკლი და რაღაცეები რომ უნდა ვუმღეროთ რუსებს და ა.შ. ასეთი ტიპის  კარიკატურები რა თქმა უნდა არასოლიდური ფიგურები არიან თავისი საავადმყოფოში წამოწოლილი, გულშეწუხებული სანდრო ბრეგაძით.  ამიტომ ეს პირები არიან ნამდვილად საშიში ბნელი რუსეთუმეები. მე განვაზოგადებ „ქართული ოცნების“ და „პატრიოტთა ალიანსის“ ამომრჩევლებს ერთად, მაგრამ ყველა ქოცი არ არის ფაშისტი, მაგრამ ეს ბნელი რუსეთუმეები ისე ემთხვევა, რომ აუცილებლად არიან ქოცები და ეს შემდგარი ფაქტია.
კვესიტაძე: ფაქტია, რომ ბრეგაძემაც მართალია გახარიას მაგივრად გვახარია თქვა, მაგრამ მან თქვა, რომ გახარია არის მისი მთავარი მოკავშირე. 
გვარამია: თან არ დავივიწყოთ, რომ ბრეგაძე „ქართული ოცნების“ მთავრობის წევრი იყო, მინისტრის მოდგილე იყო.  
ოთარ კახიძე: კანონიერი აქციის დაშლის შემდეგ, როდესაც მოძალადეებმა დაიკავეს რუსთაველის გამზირი, იქ მადლობების თქმას ვერ აუდიოდნენ შს მინისტრისთვის და ძალიან შეხმატკბილებული გამოიყურებოდა „ქართული ოცნება“ და ეს ჯგუფი, როგორც ეს ხდება წლების განმავლობაში უკვე.  
კვესიტაძე: და კონტრაქციაზე მოითხოვდნენ, რომ კვირიკაშვილი და გახარია არ გადამდგარიყვნენ და ჩვენ ძალიან კარგად გვახსოვს, როდესაც ბექა წიქარიშვილი გამოვიდა სცენაზე და მან თქვა, რომ დათმობებზე უნდა წავიდეთ და მას უკმაყოფილო შეძახილებით შეხვდნენ პროტესტანტები, გავიგეთ ძალიან ისეთი ხმა კონტრაქციიდან. შემდეგ როდესაც გახარია გამოვიდა, ეს იყო ჩვეულებრივად და ძალიან მარტივია ამის მიხვედრა, რომ ისინი სინქრონში მუშაობდნენ იმ დღეს.
ოთარ კახიძე: რა თქმა უნდა. 2013 წლის 8 თებერვლიდან მოყოლებული ხელისუფლება აქტიურად იყენებს ამგვარ ჯგუფებს საკუთარი პოლიტიკური მიზნებისთვის, ეს იქნება ოპოზიციაზე თუ საკონსტიტუციო სასამართლოს მოსამართლეებზე ან მედიაზე თავდასხმა.
გვარამია: ამ ხალხს რუსეთიც  ძალიან კარგად იყენებს და ეს სინქრონი რუსული გაჯეტია ეს ხალხი და პარალელურად სახელისუფლებო და თანაკვეთა ამ სამკუთხედში რუსეთსა და ხელისუფლებასაც აქვს ხომ, როგორც ჩანს. 
ოთარ კახიძე: რას ჰქვია თანაკვეთა? ჩვენ გვყავს ღიად პრორუსული ფრაქცია პარლამენტში პატრიოტთა ალიანსის სახით, რომელიც არის ხელისუფლების პოლიტიკური პარტნიორი, რომელიც ხელისუფლებამ შეიყვანა პარლამენტში.
კვესიტაძე: და არ შეიყვანა თავისუფალი დემოკრატები.
გვარამია: შეიყვანა პირდაპირი მნიშვნელობით, რა თქმა უნდა... 
ოთარ კახიძე: ხელისუფლებამ გააუქმებინა ის უბნები, მან ხელოვნურად შეიყვანა ეს ჯგუფი, ის არის მათი პოლიტიკური პარტნიორი.
გვარამია: კი, მაგრამ პატრიოტთა ალიანსსაც არ მოსვლია თავში, ის ეთქვა, რაც მარიამ ჯაშმა თქვა.
კახიძე: „ქართულ ოცნებაში“ დეპუტატები არიან, რომლებიც 26 მაისის აქციაზე, გრუ-ს სპეცნაზის მოლოდინში საქართველოს დამოუკიდებლობის აღლუმის ჩაშლისკენ მოუწოდებდნენ და უამრავი ანტი ნატო, ანტი დასავლური განცხადებები აქვთ გაკეთებული. ეს „ქართული ოცნება“ რუსეთუმეებთან ძალიან ადვილად თანაარსებობს. მათ დეპუტატები ჰყავთ ასეთი პირდაპირ. ამიტომ ბიძინა ივანიშვილის განცხადებებს რომ თავი დავანებოთ, ომი ვინ დაიყო, ამასთან დაკავშირებით და ა.შ. ქართული ოცნება ცდილობს, დაეყრდნოს ამომრჩეველთა იმ ნაწილს, ვისაც ასეთი განწყობები აქვს, პირდაპირ ახალისებს პრორუსულ პოლიტიკურ ჯგუფებს. ბიძინა ივანიშვილმა პირდაპირ მოუწოდა გააქტიურებისკენ ქ-ნ ინაშვილს და ქ-ნ ბურჯანაძეს.
გვარამია: ბურჯანაძე აღარ არის ფავორში. 
კვესიტაძე: რადგან პატრიოტული გრძნობებით რუსეთუმეობა უფრო მომგებიანია.
გვარამია: რას აპირებთ თქვენ, თუ დაგჭირდათ აქციები, მათ შორის ხმების დასაცავად და ეს ხალხი კონტრაქციით შემოგისიეს, რადგან ჩვენ ვხედავთ, რომ ეს არის პარადიგმა ხელისუფლების მოქმედების. 
კახიძე: ხელისუფლება ძალიან სახიფათო თამაშს თამაშობს. ჩემთვის ყველაზე ნეგატიური  ამ აქციების განმავლობაში იყო ის, რომ შს მინისტრმა შეასრულა სწორედ ამ მოძალადე ფაშისტების მოთხოვნა, ანუ  შს მინისტრმა მათ ჭკუაზე გაიარა, მათი მოთხოვნით დააშლევინა კონსტიტუციური აქცია. საზოგადოებამ რა ნახა, რომ მივიდნენ მოძალადე ფაშისტები, დაუყენეს მოთხოვნა, შს მინისტრმა ეს მოთხოვნა შეასრულა.
გვარამია: კონსპირაციას თუ გავაგრძელებთ, მოძალადე ფაშისტები მივიდნენ, რადგან შს მინისტრმა ეს უთხრა. 
კახიძე: ეს კონსპირაცია საკმაოდ ლეგიტიმურია, რადგან 6 წლის განმავლობაში ხელისუფლება სხვადასხვა დროს სხვადასხვა გზით რეალურად იყენებს მოძალადე ფაშისტებს საკუთარი მიზნებისთვის. პასუხი ამ კონსპირაციაზე უნდა იყოს მათი დასჯა და ეს არ ხდება. ისინი სარგებლობენ  ამ დაუსჯელობით და მათ ამ ბოლო დროს სწორედ გამარჯვება აღნიშნეს და იზეიმეს. ხელისუფლებამაც იზეიმა ეს გამარჯვება, რადგან მასაც თავისი აჯენდა ჰქონდა და ამ მიზანს მიაღწია, რადგან ისინი სინქრონულად მოქმედებენ. 
გვარამია: ალბათ, რუსულმა სპეცსამსახურებმაც.
კახიძე: რაც შეეხება კითხვას, მინდა გავიხსენო 2003 წლის ვარდების რევოლუცია. როდესაც არჩევნები გაყალბდა, თქვენმა ნახსენებმა მინისტრმა, რომელიც მაშინ ამ გაყალბებულ არჩევნებს იცავდა და პოლიცია მაშინ ჩართული იყო არჩევნების გაყალბებაში, როდესაც ეს ქმედება მოხდა, გამოვიდა ხალხი საპროტესტოდ, იქ მოახდინა მაშინდელმა მთავრობამ გარკვეული ჯგუფის მობილიზება. ყველამ უნდა გავაცნობიეროთ, რომ ეს არის ძალიან სახიფათო თამაში, რადგან სერიოზული სამოქალაქო დაპირისპირების ზღვარზე სიარულია. 
კვესიტაძე: ისინი არ იყვნენ ასეთი აგრესიულები. ეხლა საქმე გვაქვს გაცილებით უფრო აგრესიულ ძალასთან.
კახიძე: ვერაფერი დაუდგება წინ ხალხის ნებას. ჩვენ, „ევროპული საქართველო“ როდესაც „ქართულ ოცნებას“ დავამარცხებთ არჩევნებში, ამ არჩევნების შედეგები თუ არ იქნება ასახული, ხალხის ნებას წინ ვერაფერი აღუდგება, ვერც ასეთი კარიკატურული ჯგუფებით, რომლებსაც უბრალოდ ფულს უხდიან. ჯონდი ბაღათურიას და სანდრო ბრეგაძის მიერ მოწყობილი რაღაცა იდეოლოგიის...
გვარამია: არ იყო ეს მხოლოდ ჯონდი ბაღათურია და სანდრო ბრეგაძე. ესეთი უმტკივნეულო არ არის ეს ყველაფერი, ჩემი აზრით.
კვესიტაძე: ფაქტია, იზრდება. ადრე მხოლოდ ბრეგაძე და კორკოტაშვილი იყო, ეხლა ფაშისტები გამოჩდნენ. 
კახიძე: ეს ნამდვილად საშიშია და ეს არის სერიოზული საფრთხის შექმნა ჩვენი დემოკრატიისთვის, სახელმწიფოს ნორმალური განვითარებისთვის, განსაკუთრებით მაშინ, როდესაც ხელისუფლება დადის მათ ჭკუაზე, მაგრამ ხალხის ნებას  წინ ესეთი ფიგურები და აქციები ვერ დაუდგება. ჩვენი ვალია, საზოგადოებასთან გვქონდეს მუდმივი დიალოგი, ვაჩვენოთ ხელისუფლების ნამდვილი სახე და 2020 წლის არჩევნებში გავისტუმროთ ისინი მშვიდობიანად, დემოკრატიული არჩევნების გზით. მანამდე უნდა გარდატეხა შევიტანოთ საპრეზიდენტო არჩევნებში და ნაბიჯ-ნაბიჯ მოვახდინოთ „ქართული ოცნების“ პოლიტიკური დემონტაჟი.
გვარამია: ორივე სტუმარი და ჩვენც შევთანხმდით, რომ ყველა ფაშისტი ქოცია, მაგრამ ყველა ქოცი არ არის ფაშისტი. იმ ქოცებს, რომლებიც არ არიან ფაშიტები, მინდა ვთხოვო და მოვუწოდო, დაფიქრდნენ იმაზე, რატომ არის ყველა ფაშისტი ქოცი. ამ კითხვას უპასუხონ საკუთარი თავისთვის და მერე გადაწყვიტონ, დარჩებიან თუ არა ქოცებად. 
კვესიტაძე: ხელისუფლებამ ერთადერთი უნდა იცოდეს, რომ ბუმერანგი, რომელიც ერთხელ გაუშვა, შეიძლება უკან თვითონ მას დაუბრუნდეს, მაგრამ ეს იქნება არა მარტო მისთვის დაბრუნება, არამედ მთელი ქვეყნისთვის დაბრუნება.“      

